
ಚಾಳೇಶ : ಅಂಕ ೧ (1)
(ತೆರೆ ಸರಿದಾಗ ಒಂದು ಸಾಮಾನ್ಯ ಮನೆಯ ಪಡಸಾಲೆ. ರಂಗದ ಎಡಕ್ಕೊಂದು ಬಾಗಿಲು, ಬಲಗಡೆಗೊಂದು, ಎಡಬಾಗಿಲು ಮನೆಯ ಒಳಕ್ಕೆ ಒಯ್ದರೆ ಬಲಬಾಗಿಲು ಹೊರಕ್ಕೆ. ಪಡಸಾಲೆಯ ಮಧ್ಯದಲ್ಲಿ ಒಂದು ಸೋಫಾ. ಅದರ ಆ ಈ ಕಡೆಗೆ ಇನ್ನೆರಡು ಕುರ್ಚಿಗಳು. ಸೋಫಾದ ಮೇಲೆ ಗೋವಿಂದಪ್ಪ, ವಯಸ್ಸು ಐವತ್ತರ ಮೇಲೆ; ಅವನ ಪಕ್ಕದಲ್ಲಿ ಕಾಶಿ, ವಯಸ್ಸು ಮೂವತ್ತೈದು ಕೂತಿದ್ದಾರೆ. ಇಬ್ಬರೂ ಕಪ್ಪು ಚಾಳೀಸು ಹಾಕಿದ್ದಾರೆ. ಅದನ್ನು ಮತ್ತೆ ಸರಿಪಡಿಸಿಕೊಳ್ಳುತ್ತ ಆಕಳಿಸುತ್ತಿದ್ದಾರೆ. ಸ್ವಲ್ಪ ಹೊತ್ತು ನೀರವ.)
ಗೋವಿಂದ : ದೇವೀ, ಬೇಸರವಾಯಿತೆ?
ಕಾಶಿ : (ಆಕಳಿಸುತ್ತ)
ಇಲ್ಲ ಆರ್ಯಪುತ್ರಾ, ತಮಗೆ ಬೇಸರವಾಯಿತೆ?
ಗೋವಿಂದ : ಇಲ್ಲ ಇಲ್ಲ.
(ದೊಡ್ಡದಾಗಿ ಆ ಎಂದು ಆಕಳಿಸಿ ಅವಳ ಗಮನ ಸೆಳೆದು) ಪ್ರಿಯೆ, ನಾನೀಗ ಏನು ಮಾಡಿದೆನೆಂದು ಗೊತ್ತಾಯಿತೆ?
ಕಾಶಿ : ಗೊತ್ತಿಲ್ಲ.
ಗೋವಿಂದ : ಗೊತ್ತಾಗದಿದ್ದರೆ ಕೇಳಬೇಕು: ಆರ್ಯಪುತ್ರಾ, ಏನು ಮಾಡಿದಿರಿ? – ಅಂತ.
ಕಾಶಿ : ಆರ್ಯಪುತ್ರಾ, ತಾವೀಗ ಏನು ಮಾಡಿದಿರಿ?
ಗೋವಿಂದ : ಪ್ರಿಯೆ, ನಾನೀಗ ಆಕಳಿಸಿದೆ!
ಕಾಶಿ : ಆಹಾ! ಆರ್ಯಪುತ್ರರು ಆಕಳಿಸಿದಿರಾ! ತಾವು ಆಕಳಿಸಿದ ಮೇಲೆ ಅದು ಅದ್ಭುತವಾಗಿಯೇ ಇರಬೇಕು. ತಮ್ಮ ಸುವಿಶಾಲ ಬಾಯನ್ನು ತೆರೆದು, ದಾಳಿಂಬದ ಬೀಜಗಳೋ ಎಂಬಂಥ ದಂತಪಂಕ್ತಿಯ ಮಧ್ಯದೊಳಗಿಂದ ‘ಆ’ ಎಂಬ ಧ್ವನಿ ಬಂದು, ತಮ್ಮ ಉಸಿರಿನ ವಾಸನೆಯಿಂದ ಅರಮನೆಯೆಲ್ಲ ಪರಿಮಳದಿಂದ ತುಂಬಿ ಹೋಗಿದೆ.
ಗೋವಿಂದ : ಹೌದು ದೇವೀ, ಮಹಾವ್ಯಕ್ತಿಗಳು ಆಕಳಿಸಿದರೂ ಅದ್ಭುತವೆ!
(ಸ್ವಲ್ಪ ಹೊತ್ತು ನೀರವ. ಕಾಶಿ ಚಾಳೀಸು ತೆಗೆಯಬೇಕೆಂದಿರುವಾಗ ಗೋವಿಂದ ತಡೆಯುವನು)
ಪ್ರಿಯೆ, ಬೇಸರವಾಯಿತೆ?
ಕಾಶಿ : ಆರ್ಯಪುತ್ರಾ, ಇಲ್ಲ, ತಮಗೆ ಬೇಸರವಾಯಿತೆ?
(ಆ ಮಾತು ಹೇಳುತ್ತಿರುವಂತೆ ಗೋವಿಂದ ಒಂದು ತಗಣೆ ಕೊಂದು ಕೈ ಮೂಸಿ ನೋಡಿಕೊಳ್ಳುವನು.)
ಗೋವಿಂದ : ದೇವೀ, ನಾನೀಗ ಏನು ಮಾಡಿದೆ ಗೊತ್ತೆ?
ಕಾಶಿ : ಗೊತ್ತಿಲ್ಲ.
ಗೋವಿಂದ : ಗೊತ್ತಿಲ್ಲದಿದ್ದರೆ ಕೇಳಬೇಕು : ಆರ್ಯಪುತ್ರಾ, ಏನು ಮಾಡಿದಿರಿ? ಅಂತ.
ಕಾಶಿ : ಆರ್ಯಪುತ್ರಾ, ಏನು ಮಾಡಿದಿರಿ?
ಗೋವಿಂದ : ದೇವೀ, ನಾನೊಂದು ಬೇಟೆಯಾಡಿದೆ.
ಕಾಶಿ : ಆಹಾ! ಆರ್ಯಪುತ್ರರು ಬೇಟೆಯಾಡಿದರೆ? ಎಂಥ ಪ್ರಾಣಿಯನ್ನು?
ಗೋವಿಂದ : ತಗಣೆ ಎಂಬರದನು. ನರಕೋಟಿಯ ನೆತ್ತರು ಹೀರಿ ಮಲೇರಿಯಾ ಹಬ್ಬಿಸುವ ಭಯಂಕರ ಕಾಡುಪ್ರಾಣಿ ಅದು. ಕಚ್ಚಿಸಿಕೊಂಡ ನರಹುಳುಗಳೆಲ್ಲ ಒದ್ದಾಡಿ ಸೆಟೆದು ಸಾಯುವದನ್ನು ನೋಡಲಾರದೆ ಕೊಂದುಬಿಟ್ಟೆ!
ಕಾಶಿ : ಆಹಾ! ಲೋಕಕಲ್ಯಾಣಕ್ಕಾಗಿ ತಗಣೆಯನ್ನು ಬೇಟೆಯಾಡಿ ಕೊಂದ ಧೀರನೂ, ಕಲಿಯುಗವಿಪರೀತನೂ ಆದ ತಮ್ಮ ಕೈಹಿಡಿದು ಧರ್ಮಪತ್ನಿಯಾದ ನಾನೇ ಧನ್ಯಳು! ನಾನೇ ಧನ್ಯಳು!
(ಕಾಶಿ ಚಾಳೀಸು ತೆಗೆಯತೊಡಗುವಳು.)
ಗೋವಿಂದ : ಹಾ! ಪ್ರಿಯೆ, ತೆಗೆಯಬೇಡ! ಇಲ್ಲಿ ಈ ಅರಮನೆಯ ಮಾಲೀಕನನ್ನು ಕರೆದುಕೊಂಡು ಬರುವಂಥವಳಾಗು.
ಕಾಶಿ : (ಬಾಗಿಲವರೆಗೆ ಹೋಗಿ ತಾನೇ ಬಾಗಿಲು ಬಡಿಯುವಳು. ಮುಂದೆ ಬರುವ ನಂಜಯ್ಯನನ್ನು ಅತಿಶಯೋಕ್ತಿಯ ಧಾಟಿಯಲ್ಲಿ ಅನುಕರಿಸುತ್ತ) ಯಜಮಾನರು ಇರುವರೇ?
ಗೋವಿಂದ : ಯಾರಲ್ಲಿ? ಒಳಗೆ ಬರಬಹುದು.
ಕಾಶಿ : ಸಿಕ್ಕರಲ್ಲ ಯಜಮಾನರು! ನೋಡಿ ಸ್ವಾಮಿ, ನನಗೆ ಉಗಿಯೋದಕ್ಕೆ ಬರೋದಿಲ್ಲ ಅಂತಲ್ಲ. ಥೂ! ನೋಡಿದಿರಾ ಹ್ಯಾಗುಗದೆ! ಉಗಿಯೋದೇನು? ಬಾಯಲ್ಲಿ ರಸ ಇದ್ದವರಿಗೆಲ್ಲಾ ಬರುತ್ತದೆ. ರಸವೇನು? ರೋಗ ಬಂದರೆ ರಸ ತಾನೇ ಬಸಿಯುತ್ತದೆ. ಅದಲ್ಲ ನಾ ಹೇಳಬೇಕಾದ್ದು; ಮುಖ್ಯ ವಿಷಯ ಇಷ್ಟು: ನೀವು ಹಿಂದಿನ ಬಾಕಿ ತೀರಿಸದೆ ಈ ಮನೆಯಲ್ಲಿ ಇರಲಿಕ್ಕಾಗೋದಿಲ್ಲ. ನಿಷ್ಠುರವಾದೆ ಅಂತ ಮುನಿಸ್ಕೋಬೇಡಿ. ಒಂದೋ ಬಾಡಿಗೆ ಚುಕ್ತಾ ಮಾಡಬೇಕು. ಇಲ್ಲವೊ ಈಗಲೇ ಈ ಮನೆ ಬಿಟ್ಟುಬಿಡಬೇಕು. ಹ್ಯಾಗನುಕೂಲವೋ ಹಾಗ್ಮಾಡಿ. ಉಗಿಯೋದಕ್ಕೆ ಬರುತ್ತದೆ ಅಂತ ಸಿಕ್ಕ ಸಿಕ್ಕಲ್ಲಿ ಉಗೀಬಹುದಾ? ಅದಲ್ಲ ನಾ ಹೇಳಬೇಕಾದ್ದು….
ಗೋವಿಂದ : ಬಾಯ್ಮುಚ್ಚು! ಈ ಮನೆ ಎಷ್ಟಕ್ಕೊಡ್ತಿ, ಅದ್ಹೇಳು?
ಕಾಶಿ : ಬಾಡಿಗೆ ಕೊಡೋದಕ್ಕೆ ದಿಕ್ಕಿಲ್ಲ, ಬೆಲೆ ಹೇಳಲಾ?
ಗೋವಿಂದ : ಲೋ ನಾಯಿಮಗನೇ, ಕತ್ತೇ ಮಗನೇ, ನಾ ಅಂದರ ಯಾರಂತ ತಿಳಕೊಂಡೀಯೋ? ಆಕಳಿಸಿ ಆಕಳಿಸಿ ಉಸಿರಿನ ಪರಿಮಳದಿಂದ ಇಡೀ ಮನೆ ನಾರುವ ಹಾಗೆ ಮಾಡಿದವರು ಯಾರು? ಲೋಕ ಕಲ್ಯಾಣಕ್ಕಾಗಿ ನರಭಕ್ಷಕ ತಗಣೆಯನ್ನು ಕೊಂದ ಕಲಿಯುಗ ವಿಪರೀತ ಯಾರು? ಯಾರೂ? ನಾನು! ಈಗಲಾದರೂ ತಿಳಿಯಿತೋ? ಹೇಳು, ಈ ಮನೆಯ ಕಿಮ್ಮತ್ತೆಷ್ಟು?
ಕಾಶಿ : ನೋಡಿ ಸ್ವಾಮಿ, ನನಗೆ ಉಗಿಯೋದಕ್ಬರೋದಿಲ್ಲ ಅಂತಲ್ಲ….
(ಚಾಳೀಸು ತೆಗೆಯತೊಡಗುವಳು.)
ಗೋವಿಂದ : (ತಡೆದು)
ಹಾ ಹಾ? ಅದು ಆಮೇಲೆ, ಈಗ್ಹೇಳು.
ಕಾಶಿ : ನೋಡಿ ಸ್ವಾಮಿ, ಮುಖ್ಯ, ಬಾಯಲ್ಲಿ ರಸ ತುಂಬಿದೇಂತ ಮನೇಲಿ ಉಗೀಲಿಕ್ಕಾಗುತ್ತಾ? ಅದಲ್ಲ ನಾ ಹೇಳಬೇಕಾದ್ದು. ಇರೋ ವಿಷಯ ಇಷ್ಟು: ಸೈಟಿಗೆ ಹತ್ತು ಸಾವಿರ, ಅದೂ ಆಗಿನ ಕಾಲ್ದಲ್ಲಿ! ಮನೆ ಕಟ್ಟಿಸೋದಕ್ಕೆ ಐವತ್ತು ಸಾವಿರ. ಮತ್ತೆ ನೀವೇ ನೋಡಿದ್ದೀರಲ್ಲ; ಎರಡು ಸಲ ರಿಪೇರಿ ಮಾಡಿಸ್ದೆ – ಅದು ಹನ್ನೆರಡುನೂರು.
ಗೋವಿಂದ : ನಾ ನಿನಗೆ ಮೊದಲೇ ಹೇಳಿಲ್ಲವೆ-ಗಣಿತದಲ್ಲಿ ನಾ ಧಡ್ಡಾಂತ? ಮುಖ್ಯ ವಿಷಯಕ್ಕೆ ಉಗೀದೇ ಟೋಟಲ್ ಹೇಳು.
ಕಾಶಿ : ನೋಡಿ ಸ್ವಾಮಿ, ಮುಖ್ಯ ವಿಷಯ, ಉಗಿಯೋದಕ್ಕೆ….
ಗೋವಿಂದ : ಆಗಲೇ ಉಗಿದಾಯ್ತಲ್ಲ. ಮುಂದ್ಹೇಳು
ಕಾಶಿ : ಒಟ್ಟು ಬೆಲೆ ನೋಡಿ; ಒಂದ ಲಕ್ಷಕ್ಕಿಂತ ಒಂದೇ ಒಂದು ಪೈಸಾ ಕಡಿಮೆ ಬಂದರೂ ನಾ ಈ ಮನೆ ಕೊಡೋದಿಲ್ಲ.
ಗೋವಿಂದ : ಇಷ್ಟೇನಾ? ತಗೋ ಎರಡ ಲಕ್ಷ. ನನ್ನ ಹೆಸರ್ಹೇಳಿ ಬದಿಕ್ಕೋ ಹೋಗು.
(ದುಡ್ಡು ಕೊಟ್ಟ ಹಾಗೆ ನಟಿಸುವನು.)
ಕಾಶಿ : ತಕ್ಕೊಂಡಂತೆ ನಟಿಸುತ್ತಾ
ಹೌದಾ, ನನಗ್ಗೊತ್ತಿತ್ತು ದೇವರೂ, ತಾವು ದೊಡ್ಡವರೂ ಅಂತ!
ಬಾಯಲ್ಲಿ ರಸ ತುಂಬಿದ ಕೂಡ್ಲೆ ಉಗಿದರಾಯ್ತೆ?
ಗೋವಿಂದ : ಸಾಕು ಸಾಕು, ಹೊರಟ್ಹೋಗಿಲ್ಲಿಂದ.
(ಕಾಶಿ ಬಾಗಿಲ ಕಡೆಗೆ ಹೊರಟಿರುವಷ್ಟರಲ್ಲಿ)
ದೇವೀ
ಕಾಶಿ : (ತಿರುಗಿ ಬಂದು ಮತ್ತೆ ಮೊದಲಿನಂತೆ ಮಾತಾಡುವಳು)
ಹಾ! ಆರ್ಯಪುತ್ರಾ
ಗೋವಿಂದ : ದೇವೀ, ನಾನೀಗ ಏನು ಮಾಡಿದೆ ಗೊತ್ತಾ?
ಕಾಶಿ : ಗೊತ್ತಿಲ್ಲ.
ಗೋವಿಂದ : ಗೊತ್ತಿಲ್ಲದಿದ್ದರೆ ಕೇಳಬೇಕು : ಆರ್ಯಪುತ್ರಾ, ಏನು ಮಾಡಿದಿರಿ? ಅಂತ.
ಕಾಶಿ : ಆರ್ಯಪುತ್ರಾ, ಏನು ಮಾಡಿದಿರಿ?
ಗೋವಿಂದ : ಪ್ರಿಯೆ, ಈ ಮನೆ ಕೊಂಡುಬಿಟ್ಟೆ!
ಕಾಶಿ : ಹೌದೆ? ಈ ಮನೆ ಕೊಂಡು ನನ್ನ ಹೆಸರಿಗೇ ಮಾಡಿದಿರಂತೆ!
ಗೋವಿಂದ : ಹೌದು.
ಕಾಶಿ : ಆರ್ಯಪುತ್ರಾ, ನೋಡಿದಿರಾ? ನನ್ನ ಮನೆ ಎಷ್ಟು ಚೆನ್ನಾಗಿ ಕಾಣುತ್ತಿದೆ! ಇವತ್ತೇ ಆ ಹಾಳು ಮುದಿಯನನ್ನ ಓಡಿಸಿ ಬಿಡ್ತೀನಿ.
ಗೋವಿಂದ : ಅದಾವ ಮುದಿಯನು?
ಕಾಶಿ : (ಗೋವಿಂದನಿಗೆ ಗೊತ್ತಿಲ್ಲದಂತೆ ಚಾಳೀಸು ತೆಗೆಯುವಳು. ಇನ್ನು ಮೇಲಿನ ಅವಳ ಮಾತು ಸಹಜವಾಗಿರುತ್ತದೆ.)
ಕೇಳಬಾರದ? ಈಗ ನಾಕೈದ ದಿನದಿಂದ ಭರ್ತಿ ರಾತ್ರ್ಯಾಗ ಯಾರೋ ಅತ್ಥಾಂಗ ಕೇಳತೈತಿ!
ಗೋವಿಂದ : ಅದೇನು ಹೇಳುತ್ತಿರುವೆ, ದೇವೀ? ಚಾಳೀಸು ಯಾಕೆ ತೆಗೆದೆ?
ಕಾಶಿ : ಅಯ್ಯ, ಆ ಮಸಡೀಮ್ಯಾಲಿನ ಬಣ್ಣಾ ಅಳಿಸಿ ಹಾಕ್ರಿ; ನನಗವನ ಗುರುತಿಲ್ಲ.
ಗೋವಿಂದ : ದೇವೀ, ಹಾಗೆಲ್ಲ ಕಲಿಯುಗವಿಪರೀತನಿಗೆ ತಿಳಿಸದೆ ಚಾಳೀಸು ತೆಗೆದದ್ದು ತಪ್ಪು. ಎಲ್ಲಿ, ಇನ್ನೊಮ್ಮೆ ಚಾಳೀಸು ಧರಿಸುವಂಥವಳಾಗು.
ಕಾಶಿ : ಹಗಲ ರಾತ್ರಿ ಬಣ್ಣದಾಗ ಇರ್ಲಾಕ ನನಗ ಆಗಾಣಿಲ್ಲಾ. ನನಗ ಅರ್ಜೆಂಟ ಏನೋ ಹೇಳಬೇಕಾಗೇತಿ. ನೀವು ಮನಿಶೆರೊಳಗೆ ಬರ್ತೀರೋ? ಕೈಕಾಲು ಕಟ್ಟಿ ಎಳಕೊಂಬರ್ಲೊ?
ಗೋವಿಂದ : ಆಲ್‌ರೈಟ್
(ಚಾಳೀಸು ತೆಗೆಯುವನು. ಇನ್ನು ಮೇಲಿನ ಅವನ ಮಾತೂ ಸಹಜವಾಗಿರುತ್ತದೆ?
ಏನಂಥಾ ಅರ್ಜೆಂಟ ವಿಚಾರ?
ಕಾಶಿ : ಈಗ ಖರೆ ನಂಜಯ್ಯ ಬರತಾನ. ಏನಾದರೂ ಹೊಸ ಸುಳ್ಳ ಹೊಸೀತೀರೋ? ಇಲ್ಲಾ ‘ಆರ್ಯಪುತ್ರ, ದೇವಿ’ – ಅಂತ-ಕೂಡತೀರೊ?
ಗೋವಿಂದ : ಅವ ಬರೋದಿನ್ನೂ ಅರ್ಧತಾಸು.
ಕಾಶಿ : ಈ ಸಲ ಅಂತಿಂಥಾ ಸುಳ್ಳಿಗಿ ಅವ ಹೋಗಾಣಿಲ್ಲಾ.
ಗೋವಿಂದ : ಪ್ರತಿಸಲ ದೊಡ್ಡ ದೊಡ್ಡ ಸುಳ್ಳಿಗೇ ಮೋಸ ಹೋಗೋದಂದರ ಹೆಂಗ? ಒಂದೊಂದ ಸಲ ಸಣ್ಣ ಸಣ್ಣ ಸುಳ್ಳಿಗೂ ‘ಹೂ’ ಅನ್ನಬೇಕು.
ಕಾಶಿ : ಅವ ಅನ್ನಾಣಿಲ್ಲ, ಮುಂದ?
ಗೋವಿಂದ : ಅನ್ನಾಣಿಲ್ಲ ಅಂದರ, ದೊಡ್ಡ ಸುಳ್ಳ ಹೇಳಾಣಿಲ್ಲ.
ಕಾಶಿ : ಹೇಳಾಣಿಲ್ಲ ಅಂದರ ಬಾಡಿಗೇ ಕೊಡು ಅಂತಾನ.
ಗೋವಿಂದ : ಕೊಡಂದರ ದುಡ್ಡಿಲ್ಲ.
ಕಾಶಿ : ದುಡ್ಡಿಲ್ಲಂದರ ಮನೀ ಬಿಟ್ಟ ಹೊರಬೀಳು.
ಗೋವಿಂದ : ಹೊರಬೀಳು, ಹೊರಬೀಳು. ಇಷ್ಟು ದಿನ ನಾ ಹೇಳೇನಿ, ಈಗ ನೀ ಒಂದ್ಸಲ, ಹೌದನ್ನೋ ಹಾಂಗ ಸುಳ್ಳು ಹೇಳs ನೋಡೋಣು.
ಕಾಶಿ : ನಿಮಗ ಸಾಧಿಸಿದಾಂಗ ನನಗ್ಹೆಂಗ ಬಂದೀತು? ನಾ ನಿಮ್ಹಾಂಗ ಗಂಡಸ? ನಮ್ಮ ನಾಯಿ ಇದ್ದಿದ್ದರೆ….
ಗೋವಿಂದ : ಆ ನಾಯೀಮಗನ ಮ್ಯಾಲ ಛೂ ಬಿಡಬಹುದಿತ್ತು.
ಕಾಶಿ : ಇಲ್ಲೇ ಎಲ್ಲಾದರೂ ಇದ್ದಿದ್ದೀತ, ಹೋಗಿ ಹುಡಿಕ್ಕೊಂಡು ಬರಬಾರದ?
ಗೋವಿಂದ : ಧಾರಾವಾಡದಂಥಾ ಊರಾಗ ಕಳಕೊಂಡ ಮಂದಿ ಸಿಗಾಣಿಲ್ಲಾ; ನಿನ್ನ ನಾಯಿ ಸಿಕ್ಕೀತೇನ?
ಕಾಶಿ : ಸಿಕ್ಕೀತೇನಂತ ಬಾಯಲೆ ಪುರ್ ಮಾಡಿದರ ಸಿಗತೈತಿ? ಗಂಡಸಾಗಿ ಗಡಗಡ ಹೋಗಬೇಕು. ಒಂದ ಬಿಟ್ಟ ಹತ್ತ ಓಣಿ ತಿರಗಬೇಕು. ನಾಕಮಂದಿ ಅವ್ವಕ್ಕ ಗೋಳ್ನ ಕೇಳಬೇಕು: ಕುಂತಿರೋ ಅವ್ವಾ, ನಿಂತಿರೋ ಅಕ್ಕಾ, ನನ್ನ ಹಣಚಿಕ್ಕ ನಾಯಿ ಸಿಕ್ಕಿದ್ದರ ಕೊಡುವಂಥವರಾಗಿರಿ-
ಗೋವಿಂದ : ಅಡಪ ಹತ್ತಿದ ನಾಯೀ ಇಷ್ಟು ದಿನ ಮುನ್ಸೀಪಾಲ್ಟಿಯವರು ಬಿಟ್ಟಾರೇನ?
ಕಾಶಿ : ಅಡಪ ಹತ್ತಿದರೇನಾತು? ನಾಯಂದರ ನಾಯಿ. ಮಂದೀ ನಾಯೀ ಹಾಂಗ ಮೈ ತುಂಬಿಕೊಂಡ ತೆಕ್ಯಾಗ ಈಡಾಗತಿರಲಿಲ್ಲ, ಖರೆ. ಆದರೂ ‘ನಾಗ್ಯಾ ನಾಗ್ಯಾ ಛೂ’ ಅಂದರ ಬಾಲಾ ಆಡಿಸಿಕೊಂಡ ವೊವ್ ವೊವ್ ವೊವ್ ಅಂತಿತ್ತ. ಬೆನ್ನ ಮ್ಯಾಲ ಕೈಯಾಡಿಸಿದರ ಕುಂಯ್ ಕುಂಯ್ ಕುಂಯಂತ ಎಷ್ಟ ಚಂದ ರಾಗ ಎಳೀತಿತ್ತ! ಮುನ್ಸೀಪಾಲ್ಟಿಯವರಿಗೆ ಇಷ್ಟೂ ತಿಳಿಯಾಣಿಲ್ಲಾ?
ಗೋವಿಂದ : ಮಾತಾಡ ಮಾತಾಡ; ಎಷ್ಟಂದರೂ ಬಾಯಿ ಮಾಡೋಹಾಂಗ ಎದಕ್ಕೂ ಸಪ್ಪಳಾ ಮಾಡಾಕ ಆಗಾಣಿಲ್ಲ.
ಕಾಶಿ : ಹಿಂಗೆಲ್ಲಾ ಸೋಪ ಹಚ್ಚಿ ಜಾರಿಕೊಳ್ಳಾಕ ಯಾರಿಗಿ ಬರಾಣಿಲ್ಲಾ? ಅಪ್ಪಣೆ ಕೊಡ್ರಿ ನಾ ಹೋಗತೇನ. ಈ ಮನೀಗಿ ಬಂದ ಏನ ಸುಖ ಕಂಡೀನಿ? ಉಟ್ಟೇನಂದರ ಒಂದ ಚೆಂದ ಸೀರಿಲ್ಲಾ, ತೊಟ್ಟೇನಂದರ ಒಂದ ಕುಪ್ಪಸಿಲ್ಲಾ.
ಗೋವಿಂದ : ಸೀರಿ ಕಳ್ಯಾಕ ಬರ್ತದsನ ಹೊರತು ಉಡಾಕ ಬರೋದs ಇಲ್ಲ ನಿನಗ. ಮತ್ತು ಸೀರಿ ಬೇಕಂತಿ. ಆದರೂ ನನ್ನ ಪ್ರಿಯ ಮಡದಿಯೇ, ಒಂದು ಮಾತು ಹೇಳುವೆನು ಕೇಳು: ಉಡೋಸೀರಿ, ತೊಡೋ ಕುಪ್ಪಸ ಯಾವುದೂ ಶಾಶ್ವತ ಅಲ್ಲಾ! ಕಾಣಬಾರದ? ನೀ ಸಾಕಿದ ನಾಯಿ ಹೆಂಗ ನಿನ್ನ ಮುಂದs ಗಪ್ಪಗಾರಾಯ್ತು?
ಕಾಶಿ : ಹೋಗಿ ಯಾಕ ಹುಡಿಕ್ಕೊಂಡ ಬರಬಾರದು?
ಗೋವಿಂದ : ಹೊಚ್ಚಲ ಹೊರಗ ಕಾಲಿಡೋದs ತಡ, ಸಾಲಗಾರರೆಲ್ಲಾ ಮುಗಿಬಿದ್ದ “ಮಗನ ಹತ್ತೆಂಟ ರೂಪಾಯಿ ಸಾಲಾ ತೀರಸಲಿಲ್ಲ; ಏನ ಬಾಳ್ವೆ ಮಾಡಿದಿ?” ಅಂತ ಮಾನಾ ಕಳೀತಾರ – ಹೋಗಂದಿ?
ಕಾಶಿ : ಅಂಥಾ ಮಾನಾ ಇಟ್ಟಕೊಂಡ ಮನ್ಯಾಗ ಕೂತರ ನಂಜ್ಯಾ ಬಿಡತಾನೇನ?
ಗೋವಿಂದ : ಒಬ್ಬನ ಮುಂದ ಮಾನ ಹೋಗೋದಕ್ಕೂ, ಸಭಾದಾಗ ಹೋಗೋದಕ್ಕೂ ಅಂತರ ಇಲ್ಲೇನ? ಅದನ್ನೆಲ್ಲಾ ಏನ ಮಾಡತಿ? ನಾಳಿ, ನಾಡಿದ್ದ ನಾ ಕಾಶೀ ಯಾತ್ರಾ ಹೊಂಡತೇನ. ನಿನಗೂ ಕಾಶೀ ನೋಡಬೇಕಂತ ಭಾಳ ಮನಸ್ಸಿತ್ತು; ಅದಕ್ಕ ನೀನೂ ನನ್ನ ಜೋಡಿ ನಡಿ. ಅಲ್ಲಿ ಒಂದು ಮನೀ ಮಾಡೋಣು; ಹೊಸಾ ಸೀರಿ, ಕುಪ್ಪಸಾ ಏನ ಬೇಕ ಅದನ್ನೆಲ್ಲಾ ಉಟ್ಟ ತಿರಿಗೀಯಂತ. ನೀ ಜೋಡಿ ಇದ್ದರ ನನಗೂ ಧೈರ್ಯ ಬರತದ, ಏನಂತಿ?
ಕಾಶಿ : ಬಾಡಿಗೀ ಕೊಡದ ನಂಜ್ಯಾ ಬಿಟ್ಟಾನ್ಹೆಂಗ?
ಗೋವಿಂದ : ಬಿಡದೇನ ಮಾಡತಾನ? ಅವನs ಹೇಳಿಲ್ಲಾ? ಈ ವಾರ ಹಿಂದಿನ ಬಾಕಿ ಕೊಟ್ಟಿರ ಇರ್ರಿ, ಇಲ್ಲದಿದ್ದರ ಮನಿ ಬಿಡರಿ ಅಂತ?
ಕಾಶಿ : ಅಯ್ಯೋ ದೇವರs ಇನ್ನು ಇಂಥಾದ್ನೆಲ್ಲಾ ಎಷ್ಟು ದಿನ ಕೇಳಬೇಕಂತ ಬರದೀಯೋ ನನ್ನ ಹಣ್ಯಾಗ?
ಗೋವಿಂದ : ಹೌದ? ನನಗs ನಿನಗs ಇರೋ ಅಂತರ ಇದು. ನನಗದು ಗೊತ್ತದ, ನಿನಗ್ಗೊತ್ತಿಲ್ಲಾ.
ಕಾಶಿ : ವಯಸ್ಸ ಹ್ವಾಧಾಂಗ ಮಂದಿ ಗಣಿತದಾಗ ಹುಷಾರಾಗಿ ಅಂದ ಮಾತ ಪೈಸಾಕ ಪೈಸಾ ನಡಿಸಿಕೊಡತಾರಂತ. ನೀವು ಇದ್ದ ಮನೀ ಬಾಡಿಗಿ ತೀರಿಸಲಿಲ್ಲ.
ಗೋವಿಂದ : ಅಲ್ಲಂದರ ಅದನ್ನs ಹಾಡತಾಳಲ್ಲೊ! ಮೊದಲಿನ್ಹಾಂಗ ಮಾತಾಡಾಕs ಬರಾಣಿಲ್ಲ. ನಿನಗ. ದಿನಾ ಬೆಳಿಗ್ಗೆದ್ದ ನೀ ಯಾಕ ಬಾಯಿ ತೊಳಕೋಬಾರದು?
ಕಾಶಿ : ನಾಯಿ ಬಾಯಿ ತೊಳಕೊಂಡ ನಕ್ಕರ ನಂಜ್ಯಾಯೇನೂ ನನ್ನ ಬಾಯಿ ನೋಡಿ ಬಾಡಿಗಿ ಬಿಡಾಣಿಲ್ಲ.
ಗೋವಿಂದ : ಅದೂ ಖರೆ! ಹರಕ ಹಾಸಿಗಿ, ಮಗಾ ಅವಾ ಯಾಕ ಅಡವಿಟ್ಟಕೊಂಡಾನು?
ಕಾಶಿ : ಹೌಂದ ಹೌಂದ, ಗೊತ್ತಿಗಿ ಹಚ್ಚಿ ಮಾತಾಡಿದವರೆಲ್ಲಾ ನಿಮಗ ಹರಕ ಹಾಸಿಗೀ ಹಾಂಗs ಕಾಣತಾರ.
ಗೋವಿಂದ : ಅದಕ್ಕ ಹೇಳ್ತಿನ್ನಾ, ನಿನ್ನ ಜೋಡಿ ಮಾತಾಡೋವಾಗೆಲ್ಲಾ ಚಾಳೀಸ ಹಾಕಿಕೊಳ್ಳತೇನs ಅಂತ. ನೀ ಕೇಳಬೇಕಲ್ಲ. ಹೋಗಲಿ ಬಿಡು, ನಂಜ್ಯಾ ಬಂದ ಮ್ಯಾಲ ಏನ ಹೇಳೋದು, ಏನ ಬಿಡೋದು ನೋಡಿಕೊಂಡರಾಯ್ತು. ಸಿಟ್ಟಾದೇನ? ಬಾ, ಬಾ, ಒಂದಾಟ ಇಸ್ಪೀಟಾಡೋಣು ಬಾ.
ಕಾಶಿ : ಇಷ್ಟ ದಿನ ಆಡಿ ಸೋತದ್ದs ಸಾಲದೇನೋ?
ಗೋವಿಂದ : ಸೋತದ್ದ ಸೋತದ್ದ ಸೋತದ್ದಂತ ನೀ ಯಾರs ಜಡ್ಜ್‌ಮೆಂಟ್ ಕೊಡಾಕ? ಏನೋ ಥಂಡ್ಯಾಗ ಹಾಸಿಕೊಳ್ಳಾಕ ಇರಲೆಂತ ಮದಿವ್ಯಾದರ, ಇಲ್ಲದ ಕಿತಾಪತೀನs ಮಾಡ್ತಿ?
ಕಾಶಿ : ಇದ್ದದ್ದ ಇದ್ದಾಂಗ ಹೇಳಿದರೆ ಬದ್ದಿಗಿ ಬಳ್ಳೊಳ್ಳಿ ಒರಿಸಿಧಾಂಗ ಆಗತಿತ್ತಂತ. ಏನೋ ದೊಡ್ಡ ಮನಸ ಮಾಡಿ, ಅದೂ ನಾ ಅಂತ, ನಿಮ್ಮ ಬಾಯಿ ಕಣ್ಣಿಗಿಂತ ಸಣ್ಣದಿದ್ದರೂ ಮದಿವ್ಯಾದೆ. ನೀವು ಆಕಳಿಸೋವಾಗೆಲ್ಲಾ ಹೇಸಿ, ಹೇಸಿ, ಎಷ್ಟ ಸಲ ‘ತಾರಾ ಮಂಡೋದರೀ ಸೀತಾ’ ಅಂತ ಹಳೀ ಗರತೇರ ಹೆಸರ ಜಪಾ ಮಾಡೇನ ಗೊತ್ತ ಐತಿ? ಪಾಪ, ಹಿಂದಿಲ್ಲಾ ಮುಂದಿಲ್ಲಾ, ಒಂದ ಬಳಗಿಲ್ಲಾ; ನನ್ನ ಹೊರತ ಇದಕ್ಯಾರ ದಿಕ್ಕಿದ್ದಾರ ಅಂತ ಸುಮ್ಮನಾದರ ಏನೇನೋ ಮಾತಾಡತೀರಿ. ತಟಕಾದರೂ ಉಪಕಾರ ಬುದ್ಧಿ ಬ್ಯಾಡಾ? ಕೈ ಹಿಡದ ಇಪ್ಪತ್ತು ವರ್ಷ ಬಾಳ್ವೆ ಮಾಡಿದರೂ ಅವ್ವಾ ಅನ್ನಾಕ ಒಂದ ಮಗಳ್ನ ಕೊಡೋವಷ್ಟ ತಾಕತ್ತಿಲ್ಲ ನಿಮಗ.
ಗೋವಿಂದ : ಹಾ! ಹೊಳೀತ ನೋಡ ಸುಳ್ಳ! ಬರಲಿ ಮಗಾ ನಂಜ್ಯಾ!
(ಬಾಗಿಲು ಬಡಿದ ಸದ್ದು. ಕಾಶಿ ಇವನನ್ನೇ ನೋಡುವಳು)
ಏನೂ ಚಿಂತೀ ಮಾಡಬ್ಯಾಡ. ಇಂಥಾ ಅದ್ಭುತ ಸುಳ್ಳ ನನ್ನ ಜನ್ಮದಾಗನs ಹೊಳದಿಲ್ಲ. ಕೇಳಿ ಮಗಾ ನಂಜ್ಯಾ ನಾಯೀ ಹಾಂಗ ಕಾಲ ನೆಕ್ಕದಿದ್ದರ ನನಗ ಇನ್ನೊಮ್ಮೆ ಆರ್ಯಪುತ್ರಾ ಅನ್ನಬ್ಯಾಡ. ತಗೀ ಬಾಗಲಾ-
ಕಾಶಿ : ಅಯ್ಯs, ಇನ್ನೊಮ್ಮಿ ತಿಳದ ನೋಡ್ರೀ-
ಗೋವಿಂದ : ನೀ ಚಿಂತೀ ಬಿಟ್ಟ ಬಾಗಲಾ ತಗೀಯ. ಉಳಿದವರೆಲ್ಲಾ ದುಡದ ಗೆದ್ದರ ನಾ ಚ್ಯಾಷ್ಟೀ ಮಾಡಿ ಗೆಲ್ಲತೇನ, ಹೋಗ ನೀ.
ಕಾಶಿ : ಅದೇನೋ, ನನ್ನ ಮುಂದಷ್ಟ ಹೇಳಬಾರದ?
ಗೋವಿಂದ : ನಿನ್ನ ಕೈ ಹೊಟ್ಟೀಮ್ಯಾಲಿಟ್ಟಕೋ, ಹೇಳತೇನ. (ಹಾಗೇ ಮಾಡುವಳು, ಇವನು ಚಾಳೀಸು ಹಾಕಿ ಬಾಗಿಲು ತೆಗೆಯುವನು. ನಂಜಯ್ಯನ ಪ್ರವೇಶ)
ನಂಜಯ್ಯ : ಸಿಕ್ಕರಲ್ಲ ಯಜಮಾನರು! ನೋಡಿರಿ ಸಾಹೇಬರs ನನಗ ಉಗಳಾಕ ಬರೋದಿಲ್ಲಾ ಅಂತಲ್ಲ. ಥೂ! ನೋಡಿದಿರಿ ಹ್ಯಾಂಗ ಉಗಳಿದೆ? ಉಗಳಾಕೇನ್ರಿ? ಬಾಯಾಗ ಜೊಲ್ಲ ಇದ್ದವರಿಗೆಲ್ಲಾ ಬರತೈತಿ. ಜೊಲ್ಲೇನ್ರಿ! ರೋಗ ಬಂದರ ಜೊಲ್ಲ ತಾನs ಬಸೀತೈತಿ! ನಾ ಹೇಳೋದು ಅದಲ್ಲ. ನೀವು ಈ ಸಲ ಮಾತ್ರ ಸುಳ್ಳ ಹೇಳಾಕ ಆಗೋದಿಲ್ಲ. ಏನೋ ನೀವ್ಹೇಳೋ ಸುಳ್ಳು ಮಜಮಜಾ ಇರ್ತಾವಂತ ಇಲ್ಲೀತನಕ ಬಾಯ್ಮುಚ್ಚಿಕೊಂಡ ಕುಂತಿದ್ದೆ. ನನ್ನ ಮಗಳು ಚೊಚ್ಚಿಲ ಬಸರಿ, ಹಡೀಲಿಕ್ಬಂದಾಳ. ನನಗೀಗ ಭಯಂಕರ ಅಡಚಣೆ ಅವ. ನಿಂತ ಕಾಲ ಮ್ಯಾಲ ಬಾಡಿಗೀ ಎಣಿಸಿದರ, ಬರೋಬರಿ. ಇಲ್ಲದಿದ್ದರ ನೀವs ಸೈ, ಪೋಲೀಸರs ಸೈ. ಥೂ! ಉಗಳಾಕೇನ್ರಿ? ಬಾಯಿ ಇದ್ದವರಿಗೆಲ್ಲಾ ಬರತೈತಿ!
ಗೋವಿಂದ : ನಿನ್ನ ಪದಾ ಮುಗೀತೊ?
ನಂಜಯ್ಯ : ಎಲೀ ಇವನಾಪ್ಪನ! ತಲೀಗಿಲೀ ಕೆಟ್ಟೈತೇನ್ರಿ-ನಾ ನೀ ಅಂತೀರಿ? ಪದಾ ಹೇಳಾಕ ನಾ ದಾಸಯ್ಯನs? ಆದರೂ ಸಾಹೇಬರs ಅಂದ ಮಾತಾಡತೇನು- ಸಾಹೇಬರ ನಮ್ಮ ಬಾಡಿಗೀ ಕೊಡತೀರೋ? ಇಲ್ಲಾ….
ಗೋವಿಂದ : ಪೋಲೀಸರಿಗಿ ಹೇಳಲ್ಯೊ? ಹೌಂದಲ್ಲ?
ನಂಜಯ್ಯ : ಹೌದು. ಉಗಳಾಕ ಬರೈತೈತಂತ….
ಗೋವಿಂದ : ತಡೀಯಲೇ, ಉಗಳೀಯಂತ. ಪೋಲೀಸರ ಮ್ಯಾಲ ಯಾರು?
ನಂಜಯ್ಯ : ಮತ್ತ ಗಾಣಾ ತಿರಗಾಕ ಸುರು ಮಾಡಿದಿರಿ ಹೌಂದಲ್ಲ? ನಾ ಹೇಳೀನಿ. ಉಗಳಾಕೇನೂ….
ಗೋವಿಂದ : ಏ ಹೇಳೊ. ಪೋಲೀಸರ ಮ್ಯಾಲ ಯಾರು?
ನಂಜಯ್ಯ : ಆಗಲಿ, ಪೋಲೀಸರ ಮ್ಯಾಲ ಪೋಜದಾರ.
ಗೋವಿಂದ : ಪೋಜದಾರನ ಮ್ಯಾಲ ಯಾರು?
ನಂಜಯ್ಯ : ಸರಕಾರ.
ಗೋವಿಂದ : ಸರಕಾರದ ಮ್ಯಾಲ ಯಾರು?
ನಂಜಯ್ಯ : ಸರಕಾರದ ಮ್ಯಾಲ ಯಾರಿರತಾರ್ರಿ?
ಗೋವಿಂದ : ತಡಿ, ಆ ಸರಕಾರದ ಮ್ಯಾಲ ಉಗಳತೀಯೇನು?
ನಂಜಯ್ಯ : ಎಲೀ ಇವರ! ನೋಡಿರಿ ಸಾಹೇಬರs ನನಗ ನಿಮ್ಮ ಗುಟ್ಟೆಲ್ಲಾ ಗೊತ್ತಾಗ್ಯದs. ನೀವು ಚಾಳೀಸ ಹಾಕಿದಾಗ ನಾ ಏನ ಮಾತಾಡಿದರೂ ನಿಮಗ ನಗೀ ಬರ್ತದಂತ. ಅದಕ್ಕ ನೀವು ಹೀಂಗ ಚ್ಯಾಷ್ಟಿ ಮಾಡತೀರಿ. ಈಗೇನ ಆ ಚಾಳೀಸ ತಗೀತೀರೊ, ಇಲ್ಲಾ ನಾನs ಕಸೀಲ್ಯೊ?
ಗೋವಿಂದ : ಇವನಾಪ್ಪನ! ಹಿಂಗ್ಯಾಕ ದುಸಮುಸಿ ಮಾಡತೀಯೋ? ನಗೀ ಬರೋಹಾಂಗ ಮಾತಾಡ್ತಿ, ಮತ ಯಾಕ ನಗತೀರಿ-ಅಂತಿ. ಹೇಳಿಲ್ಲೆ, ಸರಕಾರದ ಮ್ಯಾಲ ಉಗಳತೀಯೇನು?
ನಂಜಯ್ಯ : ನೀವಿದನೆಲ್ಲಾ ಯಾಕ್ಹೇಳಬೇಕಂದರ?
ಗೋವಿಂದ : ಹೇಳಂದರ, ಉಗಳತೀಯೇನು?
ನಂಜಯ್ಯ : ಇಲ್ಲ.
ಗೋವಿಂದ : ಹಾಂಗಾದರ ಸುಮ್ಮಗ ಹಲ್ಲಾಗ ನಾಲಿಗಿ ಇಟ್ಟಕೊಂಡ ಹೋಗು.
ನಂಜಯ್ಯ : ನೋಡ್ರಿ ಸಾಹೇಬರ, ನಾಯಿಗಿ ಹಚ್ಯಾ ಅಂಧಾಂಗ ನನ್ನ ಜೋಡೀ ಮಾತಾಡಿದರ ಭಾರೀ ಸಿಟ್ಟ ಬರತೈತಿ ನನಗ.
ಗೋವಿಂದ : ಏ ಹುಂಬಾ. ಆದ ಸರಕಾರದೊಳಗ ನನ್ನ ಮಗಾ, ಈಕಿ ಹೊಟ್ಟಿ ಹಿಡಕೊಂಡಾಳಲ್ಲಾ….
(ಕಾಶಿಗೆ)
ಇದ ಅಲ್ಲೇನ?
ಕಾಶಿ : ಹೂ
ಗೋವಿಂದ : ಹೂ, ಇದs ಹೊಟ್ಟೆಯಿಂದ ಹುಟ್ಟಿದ ನಮ್ಮ ಮಗಾ-ಮಂತ್ರೀ ಆಗ್ಯಾನ
ನಂಜಯ್ಯ : (ನಗುತ್ತ)
ನೋಡಿದಿರಿಲ್ಲ, ಮತ್ತ ಎಂಥಾ ಮಜಾ ಹೇಳಿದಿರಿ? ಸುಳ್ಳ ಹೇಳಾಕ ಕಲೀಬೇಕು, ನಿಮ್ಮಿಂದs. ಬ್ಯಾರೇದವರು ರೊಟ್ಟಿ ತಿಂದ ಬದಕ್ಯಾರು, ಅಂಬಲಿ ಕುಡದ ಬದಕ್ಯಾರು. ಸಾಹೇಬರs, ನೀವು ಮಾತ್ರ ಸುಳ್ಳ ಹೇಳೇ ಬದಕವರು. ಅಲ್ರೀ, ನಿನ್ನಿ ಬಂದಾಗ ಮಗ ಹುಟ್ಟಿರಲಿಲ್ಲ. ಇಂದ ಬರೂದರೊಳಗs ಹುಟ್ಟಿ ಆಗಲೇ ಮಂತ್ರಿ ಆಗ್ಯಾನಲ್ಲ!
ಗೋವಿಂದ : ಏ ಹುಚ್ಚಾ, ಎಬಡಾ, ನನ್ನ ಸಿಟ್ಟಿಗಿ ಈಡಾಗಿ ಯಾಕ ಹಾಳಾಗ್ತಿ? ಕೇಳಿಲ್ಲಿ, ಖಾಸ ನನ್ನ ಮಗ ಶಿವಶಂಕರ ಅಂತ ಹೆಸರು, ನಾವು ಶಂಕರಾ ಅಂತೀವಿ, ಅವ ಇಂದ ತನ್ನ ಹೆಂಡತೀನ್ನ, ಅಂದರ ನಮ್ಮ ಸೊಸೀನ್ನ-ಹೆಸರು ಸರಸ್ವತಿ, ನಾವು ಸರಸೂ ಅಂತೀವಿ, -ಆಕೀನ್ನ ಕರಕೊಂಡು, ಮ್ಯಾಲ ಪಿವನನ್ನ ಕರಕೊಂಡು ಬರತಾನ. ಇನ್ನೇನ ತಾಸರ್ಧಾತಾಸಿನ್ಯಾಗ ಬಂದಾರ. ಬಂದ ಮ್ಯಾಲಾದರೂ ನಂಬ್ತೀಯೋ ಇಲ್ಲೋ, ಏ ಮೂರಬರೆ ಧಡ್ಡಾ?
ನಂಜಯ್ಯ : (ಸ್ವಗತ)
ಹುಚ್ಚ ನಾನೊ! ನೀವೊ! ಒಂದ ವ್ಯಾಳೆ ಯಾರಾದರೂ ನಿಮಗ ಮಗಾ ಸೊಸೀ ಆಗಿ ನಾಟಕ ಮಾಡಾಕ ಬಂದಾರಂದರ ನಿಮಗ ಅಂಥವರು ಯಾರೂ ದಿಕ್ಕಿಲ್ಲಾ.
(ಪ್ರಕಾಶ)
ಸಾಹೇಬರs, ಕೈ ಮುಗದ ಇದೊಂದ ದಿನ ಬಾಡಿಗಿ ಕೇಳಾಣಿಲ್ಲ.
ನನಗ ಹುಚ್ಚ ಮಾತ್ರ ಹಚ್ಚಬ್ಯಾಡ್ರಿ, ಇಷ್ಟ ದಿನ ಮಜಮಜಾ ಸುಳ್ಳ ಹೇಳತಿದ್ದಿರಿ, ಈಗ ಭಯಂಕರ ಸುರು ಮಾಡಿದಿರೆಪಾ!
ಗೋವಿಂದ : ಅಲ್ಲೊ, ನನ್ನ ಹೇಂತಿಗಿ ಒಂದ ಹೊಟ್ಟಿ ಅದ ಅಂತ ಹೇಳಿದರ ಅದೂ ಸುಳ್ಳ?
ನಂಜಯ್ಯ : ಅದಕ್ಯಾರ ಸುಳ್ಳಂದಾರು?
ಗೋವಿಂದ : ಆಕಿಗಿ ಹೊಟ್ಟಿ ಇದ್ದ ಖರೆ ಆದರ, ಆಕೀ ಹೊಟ್ಯಾಗ ಹುಟ್ಟಿದ ಮಗನೂ ಖರೆ ಅಂಧಾಂಗಾಯ್ತು. ನಾ ಹೇಳೋದೂ ಇಷ್ಟs ಮತ್ತ; ಬರೋಬರಿ ಹೌಂದಲ್ಲ. ಗಣಿತ? ಇಂದ ಬೆಳಿಗ್ಗಿ “ನನ್ನ ಹೊಟ್ಟಿ ಯಾಕೋ ಗವಗವ ಅಂತದರೀ” ಅಂದ್ಲು. ಇದ್ಯಾಕಪಾ ಹಿಂಗಾತು?- ಅಂತ ತಲೀಮ್ಯಾಲ ಕೈ ಇಟ್ಟಕೊಂಡ ಕೂತಿದ್ವಿ,-ಮಗನ ತಾರ ಬಂತಲ್ಲ; ಕಮಿಂಗ್ ಟುಡೇ ಬೈ ಏರ್! ಅವ ಬರೋವಷ್ಟರೊಳಗs ಕರಳ ಹರದ ಬಿದ್ದಾವಂತ ಹೊಟ್ಟಿ ಹಿಡಕೊಂಡ ನಿಂತಾಳ. ಅಲ್ಲೇನ?
ಕಾಶಿ : (ಅಳುತ್ತ)
ಹೌಂದು.
ಗೋವಿಂದ : ಯಾಕಳತೀಯೆ? ಬರತಾನ. ಇಷ್ಟ ದಿನ ತಡದೀಯಂತ ಇನ್ನ ಆರ್ಧಾ ತಾಸ ತಡೀಲಿಕ್ಕಾಗೋದಿಲ್ಲಾ? ನೋಡ ನಂಜಯ್ಯಾ, ನೀ ಇನ್ನಮ್ಯಾಲ ಬಾಡಿಗೀ ಚಿಂತೀ ಮಾಡಬ್ಯಾಡ. ಅಷ್ಟs ಅಲ್ಲ, ನಿನಗಿನ್ನೇನಾದರೂ ಸರಕಾರದೊಳಗ ಕೆಲಸ ಆಗಬೇಕಿದ್ದರ ಹೇಳ ಮತ್ತ, ಘನ ವಶೀಲಿ ನನ್ನ ಮಗಂದು. ಅವನ ಮಾತಿನಾಗ ನೋಡಪಾ-ಗುಂಡ ತೇಲತಾವು, ಬೆಂಡ ಮುಳುಗತಾವು!
ನಂಜಯ್ಯ : (ನಗುತ್ತ)
ಚೇ ಚೇ, ಅವನ್ಯಾರೋ ಕ್ಯಾನ್ಸರ್ ರೋಗಿಷ್ಟ, ನಿಮ್ಮ ಮಗನ ಹೆಸರ ತಗೊಂಡ ಹಣೀಗಿ ಬೂದಿ ಹಚ್ಚಿದರ ರೋಗ ಹೋಯ್ತಂತ ಗೊತ್ತಿಲ್ರಿ?
ಗೋವಿಂದ : ಹಾಂಗೆಲ್ಲ ಚ್ಯಾಷ್ಟೀ ಮಾಡಬ್ಯಾಡ: ನನ್ನ ಮಗ….
ನಂಜಯ್ಯ : ಅವನ ಹೆಸರ ಶಿವಶಂಕರ, ನೀವು ಶಂಕರಾ ಅಂತಿದ್ದಿರಿ.
ಗೋವಿಂದ : ಹೂ, ಶಂಕರಗ ಗೊತ್ತಾದರ ನಿನ್ನ ಮನಿ ಬೂದಿ ಮಾಡ್ಯಾನು.
ಚಾಳೇಶ : ಅಂಕ ೧ (2)
ನಂಜಯ್ಯ : (ಮಾತಿನ ಧಾಟಿ ಬದಲಿಸಿ)
ಸಾಹೇಬರ, ಈಗ ನಾಕೈದ ದಿನದಿಂದ, ಭರ್ ರಾತ್ರ್ಯಾಗ ಒಬ್ಬ ಮುದುಕ ಅಳತಾನ, ಕೇಳೀರೇನ?
ಗೋವಿಂದ : ಯಾರಾದರೂ ಇರಬಹುದು: ಕಳಕೊಂಡಬರು, ಅನಾಥರು, ಒಬ್ಬರ? ಇಬ್ಬರ?
ಕಾಶಿ : ಹೌಂದ್ಹೌಂದು. ಯಾರೋ ಮುದುಕ ಮುಖಕ್ಕ ಸೆರಗ ಹಾಕ್ಯೊಂಡ ಅತ್ಹಾಂಗ ಇರತೈತಿ!
ಗೋವಿಂದ : ಯಾವನೋ ಮುದುಕನೋ, ತದಕನೋ ಯಾರ ಅತ್ತರ ನಮಗೇನ?
(ಹೇಳಹೇಳುತ್ತ ಚಾಳೀಸು ತೆಗೆಯುವನು.)
ಕಾಶಿ : ಯಾರಾದರೂ ಬಂದ ಇಲ್ಲಿ ಯಾಕ ಅಳಬೇಕೆಂದರ? ರಾತ್ರಿ ಯಾಳೆ, ಹೆಣ್ಣ ಬಾಲಿ, ಸೀರೀ ಒಳಗs ನಡಗತೇನ, ನಿಮಗೇನಾ? ಒಮ್ಮಿ ಕನಸಿನಾಗ ನಾ ಅವನ ತಲೀ ಸವರಿ ಸಮಾಧಾನ ಮಾಡಿಧಾಂಗಿತ್ತ. ಫಕ್ಕನ ಎಚ್ಚರಾದಾಗ ನನ್ನ ಕೈ ನಿಮ್ಮ ತಲೀಮ್ಯಾಲಿತ್ತ!
ಗೋವಿಂದ : (ನೋವನ್ನನುಭವಿಸಿ ಅದನ್ನು ತೋರಗೊಡದೆ)
ಆ ಮುದುಕನಾ? ನಾ ಕಂಡೀನೇಳು. ಅವನಿಗೊಂದ ತುದಿ ಇತ್ತು, ಒಂದ ಮೊದಲಿತ್ತು; ಅವ ನಾಕೈದ ಮೈಲ ದೂರ ನಿಂತ ಮಾತಾಡಿದರೂ ಇಲ್ಲಿದ್ದವರ ಮೈತುಂಬ ತೂತ ಬೀಳತಿದ್ದುವು, ಅವನs ಹೌಂದಲ್ಲ?
ಕಾಶಿ : ಅಯ್ಯ ನಿಮ್ಮ ತೆಲಿ! ಪಾಯಿಖಾನೆ ಮ್ಯಾಲ ‘ಪುರುಷರು’ ಅಂತ ಬರದಲ್ಲಿ ಒಂದ ಚಿತ್ರ ಇರ್ತsದಲ್ಲ-ಹಾಗಿಂದ್ದ,-ಕರ್ರಗ ಕರೀ ಮಸ್ಯಾಗ ಬರಧಾಂಗ.
ಗೋವಿಂದ : (ಇನ್ನಷ್ಟು ನೋವನ್ನನುಭವಿಸಿ ಅದನ್ನು ತೋರಗೊಡದೆ)
ಹಾ! ಅವನs? ತಿಳೀತು ಬಿಡು. ಮನ್ನಿ ಗುಡೀಗಿ ಹೋದಾಗ ಮೈತುಂಬ ಕೂದಲಾ-ಕರ್ರಗ ಕೂತಿದ್ದ. ನನ್ನ ನೋಡಿ ಹೋಳೀ ಪದಾ ಹಾಡಲಿಕ್ಸುರು ಮಾಡಿದಾ. ನಾನೂ ಜನಗಣಮನ ಹಾಡಬೇಕಂತಿದ್ದೆ….
ನಂಜಯ್ಯ : ಛೇ, ಅಲ್ಲ ತಗೀರಿ; ಅವ ಇಷ್ಟ ದಿನ ಗುಬ್ಬೀ ಕಂಪನ್ಯಾಗ ಇದ್ದನಂತ. ರಾಜಾ, ಮಂತ್ರೀ, ವಿಟ, ದೇಶಭಕ್ತ ಯಾರ ಬೇಕಾದವರ ಪಾರ್ಟ್ ಹಾಕತಿದ್ದನಂತ. ನಾಟಕ ಮುಗದ ಮ್ಯಾಲೂ ಜನ ಅವನ ಗುರುತಾನ ಹಿಡೀತಿರಲಿಲ್ಲಂತ. ಜನರಂತೂ ಮುದ್ದಾಂ ಕರದೂ ಕರದೂ ಅವನಿಗೇ ಮೋಸ ಹೋಗತಿದ್ದರಂತ, ನೋಡ್ರಿ! ಒಂದ ದಿನಾ, ಯಾಕೋ ಏನೋ ಓಡಿಬಂದ ನಮ್ಮ ಮನೀ ಹೊಕ್ಕಾ. ಮೂಗಿನಿಂದ ರಕ್ತ ಬಳಬಳ ಬಸೀತಿತ್ತು. ಯಾರೋ ಕಲ್ಲ ಎಸದರಂತ ಹೇಳಿದ. ಕರಕೊಂಡ ಹೋಗಿ ತೊಳಕೊಳ್ಳಾಕ ನೀರ ಕೊಟ್ಟೆ. ಮುಖ ಒರಿಸಿಕೊಂಡ ಕನ್ನಡಿ ಮುಂದ ಕೂತ್ನೋ ಇಲ್ಲೊ? ಸುರು ಮಾಡಿದನಲ್ಲ-ನಾಟಕ! ತಾನ ಕೊಲ್ಲಿಸಿಕೊಳ್ಳಾವ, ತಾನs ಕೊಲ್ಲಾವ! ಅವನ ನಾಟಕ ನೋಡಿದಾಗೆಲ್ಲಾ ನಕ್ಕಿದ್ನಿ ಖರೆ, ಅಂದ ಮಾತ್ರ ಹೊಟ್ಯಾಗ ಭಾಳs ತಳಮಳ ಆಯ್ತ ನೋಡ್ರಿ. (ಬಾಗಿಲು ಬಡಿದ ಸದ್ದು. ಎಲ್ಲರೂ ಈ ಕಡೆ ನೋಡುವರು. ಗೋವಿಂದ ಚಾಳೀಸು ಹಾಕಿಕೊಳ್ಳುವನು.)
ಗೋವಿಂದ : ನೋಡು ನಂಜಯ್ಯ, ಬಂದರಂತ ಕಾಣತದ; ನೀ ಆಮ್ಯಾಲ ಬಾ. (ಹೋಗಿ ಬಾಗಿಲು ತೆಗೆಯುವನು. ಒಳಕ್ಕೆ ಸಂಭ್ರಮದಿಂದ ಶಂಕರ, ಸರಸ್ವತಿ, ಅವರ ಹಿಂದಿನಿಂದ ಸೂಟಕೇಸು ಹೊತ್ತ ಅಳು–ಬರುವರು. ಶಂಕರ ಸಂತೋಷಾತಿಶಯದಿಂದ ‘ಅಪ್ಪಾ’ ‘ಅಮ್ಮ’ ಎಂದು ಕೂಗಿ ಉತ್ಸಾಹದಿಂದ ಗೋವಿಂದ, ಕಾಶಿಯರ ಕಾಲಿಗೆರಗುವನು. ಕಾಶಿಯನ್ನು ತಬ್ಬಿಕೊಳುವನು. ಕಾಶಿ ಇವರು ಯಾರೆಂದು ತಿಳಿಯದೆ ಚಡಪಡಿಸುವಳು. ಸರಸ್ವತಿಯು ಇವರಿಬ್ಬರ ಕಾಲುಮುಟ್ಟಿ ನಮಸ್ಕರಿಸುವಳು. ಗೋವಿಂದ, ಕಾಶಿ, ನಂಜಯ್ಯ–ಮೂವರೂ ದಿಗ್ಭ್ರಮೆಯಿಂದ ಬಾಯಿ ತೆರೆದುಕೊಂಡೇ ನಿಲ್ಲುವರು. ಶಂಕರ ಕುರ್ಚಿಯಲ್ಲಿ ಕೂತು ಬೂಟು ಬಿಚ್ಚುತ್ತ ಮಾತನಾಡುತ್ತಾನೆ. ಈ ಮಧ್ಯೆ ಆಳು ಸಾಮಾನು ತಂದು ಒಳಗಡೆ ಇಡುತ್ತಿದ್ದಾನೆ.)
ಶಂಕರ : ಹಾಳಾದ ಕಾರಿನ ಸಹವಾಸ ಬ್ಯಾಡಂತ ಏರೋಪ್ಲೇನ್‌ದೊಳಗ ಬಂದರ ಸರ್ಕಾರೀ ಬಸ್ ಬೇಕು, ಇದು ಬ್ಯಾಡ. ಅಮ್ಮಾ, ಅದ್ಯಾಕ ಹಾಂಗ ನಿಂತಿ? ಸರಸೂ, ಚಾ ಮಾಡs. ನನ್ನ ತಾರ ಮುಟ್ಟಲಿಲ್ಲೇನು?
(ಆಳಿಗೆ)
ಶ್ಯೊ! ನನ್ನ ಫೈಲಿರೋ ಸೂಟಕೇಸ್ ಆ ರೂಮಿನೊಳಗಿಡೊ.
ನಂಜಯ್ಯ : (ಹಲ್ಲುಗಿಂಜುತ್ತ)
ಸಾಹೇಬರs ನನ್ನ ಹೆಸರು….
ಶಂಕರ : ನಂಜಯ್ಯಾಂತ
ನಂಜಯ್ಯ : ಎಲೀ ಇವನ! ನನ್ನ ಹೆಸರೂ ಆಗಲೇ….
ಶಂಕರ : ಹೇಳಿಬಿಟ್ಟಾರ, ಅಪ್ಪಾ.
ನಂಜಯ್ಯ : ಆದರೂ ನೋಡ್ರಿ, ನಾ ಹೇಳೋದು….
ಶಂಕರ : ಉಗಳಾಕೆ ಬರ್ತsದಂತ ಸಿಕ್ಕಸಿಕ್ಕಲ್ಲಿ ಉಗಳಬಾರದು. ಹೌಂದಲ್ಲ? ಉಗಳೋದ ಬಿಟ್ಟ ಹೇಳಿದರs ನೀ ಹೇಳಬೇಕಾದ್ದ ಕೇಳೋದು.
ನಂಜಯ್ಯ : (ಹಲ್ಲುಕಿರಿಯುತ್ತ)
ಹೆ ಹೆ ಆಗಲ್ರಿ. ನಾ ಹೇಳೋದು ನಿಮಗೂ ತಿಳಿದs ಇರಬೇಕು….
ಶಂಕರ : ಹಲ್ಲ ಕಿಸದೆಲ್ಲ – ನಿನಗ ಯಾಕಿಷ್ಟು ಉಗಳೋ ಚಟ ಅದs ಅಂತ ತಿಳೀತು.
ನಂಜಯ್ಯ : ಅಂದರ ನೋಡ್ರಿ, ಈ ಮನೀ ಬಾಡಿಗೀ….
ಶಂಕರ : ಎಷ್ಟು?
ನಂಜಯ್ಯ : ಎಷ್ಟೇನು? ಅವರು ಈ ಮನೀಗಿ ಬಂದಾಗಿಂದ ಒಂದs ಕೆಂಪಾನ ಪೈಸಾ ಕೊಟ್ಟಿದ್ದರ ಕೇಳ್ರಿ….
ಶಂಕರ : ಹೂ.
ನಂಜಯ್ಯ : ನೀವು ಯಾರಾದರೂ ಆಗಿರ್ರಿ; ಅದ್ಯಾಕೆ ಬೇಕ ನನಗ? ಅವರ ಪಾಲಿನ ಬಾಡಿಗೀ ತೀರಿಸಿದರ….
ಶಂಕರ : ಹೂ.
ನಂಜಯ್ಯ : ಭಾಳ….
ಶಂಕರ : ಹೂ….
ನಂಜಯ್ಯ : ಉಪಕಾರ
ಶಂಕರ : ಹೂ
ನಂಜಯ್ಯ : ಆಗತದರಿ
ಶಂಕರ : ಹೂ, ಈ ಮನೀ ಕಿಮ್ಮತ್ತ ಎಷ್ಟ್ರಿ?
ನಂಜಯ್ಯ : ನೋಡರಿ ಸಾಹೇಬರs; ನೀವು ಚ್ಯಾಷ್ಟಿ ಮಾಡರಿ, ಇಲ್ಲಾ ಹಾಂಗs ಕೇಳ್ರಿ. ಕೇಳಿದ್ದಕ್ಕ ಹೇಳಿದರೇನೂ ತಪ್ಪಿಲ್ಲ. ಈ ಮನೀಗಿ ಒಂದ ಲಕ್ಷಕ್ಕಿಂತ ಒಂದs ಒಂದ ಪೈಸಾ ಕಮ್ಮಿ ಬಂದರೂ ನಾ ಕೊಡೋದಿಲ್ಲ.
ಶಂಕರ : ಇಷ್ಟs ಹೌಂದಲ್ಲ? ಶ್ಯೂ, ಇವಗ ಎರಡು ಲಕ್ಷ ರೂಪಾಯಿ ಕೊಡೊ.
ಹುಶಪ್ಪ : ಹೂ, ಉಡಿ ಒಡ್ಡಪಾ. ಐವತ್ತ ಸಾವಿರ, ಒಂದ ಲಕ್ಷ….
(ಕೊಟ್ಟವರಂತೆ ನಟಿಸುವನು. ನಂಜಯ್ಯ ಮೊದಲು ಕೈ ಒಡ್ಡ ಹೋಗಿ ಅವನ ನಟನೆ ನೋಡಿ ಕೈ ಹಿಂದಕ್ಕೆ ತಕ್ಕೊಳ್ಳುತ್ತಾನೆ. ಹುಶಪ್ಪ ಒತ್ತಾಯದಿಂದ ಅವನ ಜೇಬಿನಲ್ಲಿ ದುಡ್ಡು ತುರುಕುವಂತೆ ನಟಿಸುವನು.)
ಒಂದ ಲಕ್ಷ ಐವತ್ತ ಸಾವಿರ, ಎರಡ ಲಕ್ಷ-
ನಂಜಯ್ಯ : (ಶಂಕರನಿಗೆ)
ಛೇ ಛೇ ಇದೇನ್ರೀ, ನೀವೂ ಸುರು ಮಾಡಿದಿರಲ್ಲ? ನೋಡ್ರೀ ನನಗ ವಯಸ್ಸಾಗಿ ಈಗೀಗ ಚ್ಯಾಷ್ಟಿ ಮಾಡಿದರೂ ನಗಿ ಬರೋದಿಲ್ಲ. ಕೊಡೋ ಕುವ್ವತ್ತಿದ್ದರ ಕೊಡಬೇಕು, ಇಲ್ಲಾ ಬಾಯಿ ಮುಚ್ಚಿಕೊಂಡಿರಬೇಕು.
ಶಂಕರ : ಏ, ಯಾರದೋ ಈ ಮನಿ?
ನಂಜಯ್ಯ : ನಮ್ಮಪ್ಪಂದು, ನಂದು.
ಶಂಕರ : ಹಾಂಗಂತ ಯಾರ ಹೇಳತಾರ?
ನಂಜಯ್ಯ : ಯಾರ ಯಾಕ ಹೇಳಬೇಕು? ಕೋರ್ಟ ಐತಿ, ಕಚೇರಿ ಐತಿ.
ಶಂಕರ : ಕೋರ್ಟುಕಚೇರಿ ಮ್ಯಾಲ ಯಾರು?
(ನಂಜಯ್ಯ ಸಿಟ್ಟಿನಿಂದ ಸುಮ್ಮನಿರುವನು. ಗೋವಿಂದನಿಗೆ)
ಯಾರಪ್ಪಾ?
ಗೋವಿಂದ : (ಗಡಬಡಿಸಿ)
ನಾ ಹೇಳಲ್ಯಾ? ಜಜ್ಜ್!
ಸರಸು : ಜಜ್ಜನ ಮೇಲೆ ಯಾರು?
ಗೋವಿಂದ : ಸರಕಾರ
ಸರಸು : ಆ ಸರಕಾರ ಯಾರು?
(ಗೋವಿಂದ ಸುಮ್ಮನಿರುವರು.)
ಆ ಸರಕಾರವೇ ನಮ್ಮ ಯಜಮಾನ್ರು-ಶಂಕರ! ಶಂಕರ ಸರಕಾರs ಆರ್ಡರ್ ಕೊಡತಾರs….
ಶಂಕರ : ಆರ್ಡರ್, ಆರ್ಡರ್, ಈ ಮನೆ ನಮ್ಮಪ್ಪಂದು!
ಸರಸು : ನೀನೂ ಹೇಳಿದೆ: ಈ ಮನೆ ನಮ್ಮಪ್ಪಂದು; ನಮ್ಮ ಯಜಮಾನರೂ ಹೇಳಿದರು: ನಮ್ಮಪ್ಪಂದು. ಆದ್ದರಿಂದ ಮನೆ ನಿಮ್ಮಪ್ಪಂದಾದರೂ ನಮ್ಮ ಮಾವನವರದೇ. ನಿಮ್ಮಪ್ಪನ ಮನೆಗೆ ನೀ ‘ನಂದು’ ಅಂತೀ. ನಾ ನಮ್ಮ ಮಾವನವರ ಮನೆಗೆ ‘ನಂದು’ ಅಂತೀನಿ. ‘ನಂದು’ ‘ನಂದು’ ಕಾಮನ್. ಆದ್ದರಿಂದ ಈ ಮನೆ ನಂದೇ! ಇಸ್ಥಾಬೇ
ಹುಶಪ್ಪ : (ಇದ್ದಕ್ಕಿದ್ದಂತೆ ಗೋವಿಂದನ ಬಳಿಗೆ ಓಡಿಬಂದು)
ಮನ್ಯಾಗ ಪಿಕಾಸಿ ಐತೇನ್ರಿ?
ಗೋವಿಂದ : ಯಾಕ್ಬೇಕಿತ್ತು? ಹಿತ್ತಲದೊಳಗ ಅದ.
ಹುಶಪ್ಪ : ಬುದ್ಧಿವಂತರ ಲೆಕ್ಕಾಚಾರಂದರ ಹೀಂಗ!
(ನಂಜಯ್ಯನಿಗೆ)
ನೋಡಿದಿಲ್ಲ, ಹೆಂಗ ಪಿಕಾಸಿ ತಯಾರ ಮಾಡಿ ಇಟ್ಟಕೊಂಡಾರ? ನೀ ನೋಡು, ಎದ್ದರ ಬಾಡಿಗಿ, ಬಿದ್ದರ ಬಾಡಿಗಿ, ಥೂ! ಹೋಗ್ಹೋಗ, ಇಂದ ಶನಿವಾರ, ನಾ ಧಡ್ರ ಮುಖ ನೋಡಬಾರದು.
ನಂಜಯ್ಯ : (ಶಂಕರನಿಗೆ)
ನೋಡ್ರಿ ಸಾಹೇಬರs, ನಾಳಿ ಬಾ ಅಂದರ ಬಂದೇನು, ನನಗ ಇಂಥಾದ್ದ ತಡಕೊಳ್ಳೋದ ಆಗೋದಿಲ್ಲರಿ.
ಶಂಕರ : ನಾಳಿ ಮತ್ತು ಯಾಕ ಬರತಿ? ಹೋಗ್ಹೋಗು.
ಸರಸು : ಹೋಗರಿ.
ನಂಜಯ್ಯ : ನೋಡ್ರಿ, ನಾ ಹೇಳಿರತೇನ. ನನಗ ಉಗಳಾಕೆ ಬರಾಣಿಲ್ಲ ಅಂತಲ್ಲ….
ಸರಸು : ಥೂ! ನೋಡಿದ್ರಿ ಹೆಂಗ ಉಗಳಿದೆ?
(ಎಂದು ಹೇಳುತ್ತ ಸರಸು ಬಂದು ನಂಜಯ್ಯನ ಕತ್ತಿನ ಮೇಲೆ ಕೈಹಾಕಿ ಸಹಜವಾಗಿ ಅವನನ್ನು ಹೊರದಬ್ಬುವಳು. ‘ನೋಡ್ರಿ ಮತ್ತ, ನನಗೂ ಸಿಟ್ಟ ಬರತೈತಿ’ ಎಂದು ಗೊಣಗುತ್ತ ನಂಜಯ್ಯ ಹೋಗುವನು. ಕಾಶಿ, ಗೋವಿಂದರನ್ನುಳಿದು ಎಲ್ಲರೂ ನಗುವರು. ಹೀಗೆ ಮನಸಾರೆ ನಕ್ಕು ಗೋವಿಂದನ ಕಡೆಗೆ ನೋಡಿದಾಗ ಗಡಬಡಿಸಿ ಏನು ಮಾಡಬೇಕೆಂದು ತೋಚದೆ ಅವನೂ ಗಹಗಹಿಸಿ ನಕ್ಕಂತೆ ನಟಿಸುವನು. ಕಾಶಿ ಮೂಲೆಯಲ್ಲಿ ಹುದುಗಿದ್ದಾಳೆ. ಇದನ್ನು ಕಂಡು ಮತ್ತೆ ಮೂವರೂ ನಕ್ಕಾಗ ಗೋವಿಂದನೂ ಅವರೊಂದಿಗೆ ನಗುವನು; ನಗುತ್ತ ಶಂಕರನ ಭುಜದ ಮೇಲೆ ಕೈ ಹಾಕುವನು.)
ಗೋವಿಂದ : ಏನ ಬೆರಿಕಿ! ಏನ ಬೆರಿಕಿ! ಏನ ಬೆರಿಕಿ ಮಂದಿರೀ ನೀವು! ನಂಜ್ಯಾಗ ನಾ ಹೆಂಗ ಅಪಮಾನ ಮಾಡಬೇಕಂದಿದ್ದೆ, ಹಾಂಗs ಮಾಡಿದಿರಲ್ಲ ನೀವು! ಛೇ ಛೇ ಛೇ,- ನಾನು ರಗಡs ಆಡೀನಿ, ಹಿಂಗ? ಛೆ! ಛೆ!
ಶಂಕರ : ಮಕ್ಕಳಂದಮ್ಯಾಲ ಅಪ್ಪನ ಛಾತಿ ಇರಬೇಕಲ್ಲ.
ಗೋವಿಂದ : ಮಕ್ಕಳು?
(ನೆನಪಿಸಿಕೊಂಡು ನಗುವನು)
ಅದೆಲ್ಲಾ ಬರೋಬರಿ. ನೀವು ಯಾರು? ಏನು? ಎಂತಾ ಒಂದೂ ಗೊತ್ತಾಗಲಿಲ್ಲಲ್ಲ?
ಶಂಕರ : ನಾವs? ನಾ ನಿಮ್ಮ ಮಗ ಶಿವಶಂಕರ. ಸಣ್ಣಂದಿರತ ‘ಶಂಕರಾ, ಏ ಶಂಕರಾ, ಸಾಲೀ ಕಲ್ತ ಸರಕಾರ ಆಗಬೇಕಪಾ’ ಅಂತಿದ್ರಿ.
ಸರಸು : ನಾ ನಿಮ್ಮ ಸೊಸಿ, ಸರಸ್ವತಿ, ‘ಸರಸೂ, ಏ ಸರಸೂ, ಒಂದ್ ಕಪ್ ಚಾ ಮಾಡು’ ಅಂತಿದ್ರಿ.
ಗೋವಿಂದ : (ಮನಸಾರೆ ನಗುತ್ತ)
ಅದೆಲ್ಲಾ ಬರೋಬರಿ ಅಂದ್ನೆಪಾ! ನಂಜಯ್ಯ ಹೋದ, ಇನ್ನ ಮ್ಯಾಲ ನಾಟಕ ಸಾಕಲ್ಲ. ಈಗ ನಾವೂ ನೀವೂ ಕೂನಾ ಗುರುತಾ ಮಾಡಿಕೊಳ್ಳೋಣು; ನಂದಂತೂ ನಿಮಗ ಗೊತ್ತs ಅದ; ನಿಮ್ಮದು ನನಗಷ್ಟ ತಿಳಿಸರಲ್ಲ.
ಸರಸು : ಮನೀಮಂದೀ ಗುರುತಾ ಕೇಳತೀರಲ್ಲಾ, ಏನ್ಹೇಳೋಣ! ನಮ್ಮ ಮಾವನವರಿಗೊಳ್ಳೇ ಮರವು. ಒಂದ ದಿನಾ ಉಸಿರಾಡೋದೂ ಮರೀತೀರಿ. ನಿಮಗೆ ನಿಮ್ಹೆಸರಾದರೂ ನೆನಪದsನೊ ಇಲ್ಲೊ! ಏನ್ರೀ ಮಾವ ನಿಮ್ಮ ಹೆಸರು?
ಗೋವಿಂದ : ಹೆಹೆಹೆ ನನ್ನ ಹೆಸರ ಹೆಂಗ ಮರವಾದೀತು? ನನ್ನ ಹೆಸರ…. (ಮೂವರೂ ನಗುತ್ತ ದೂರದಲ್ಲಿದ್ದ ಕಾಶಿಯನ್ನು ತಂದು ಗೋವಿಂದನ ಪಕ್ಕದಲ್ಲಿ ಕೂರಿಸುವರು. ಆಮೇಲೆ ಮೂವರೂ ಕೈ ಕೈ ಹಿಡಿದು ಅವರ ಸುತ್ತುವರಿಯುತ್ತ)
ಮೂವರು : ಗೋವಿಂದಾ ಗೋವಿಂದಾ ಗೋವಿಂದಾ
ಅಪ್ಪನ ಹೆಸರು ಗೋವಿಂದಾ| ಗೋವಿಂದಾ|
ಅವ್ವನ ಹೆಸರು ಕಾಶವ್ವಾ| ಕಾಶವ್ವಾ|
ಗೋವಿಂದಾ ಗೋವಿಂದಾ ಗೋವಿಂದಾ….
ತೆರೆ
ಚಾಳೇಶ : ಅಂಕ ೨(1)
(ಅದೇ ಮನೆ. ರಾತ್ರಿ ಸಮಯ ಮಂದಪ್ರಕಾಶ. ಗೋವಿಂದ ಯೋಚನೆ ಮಾಡುತ್ತ ಅತ್ತಿತ್ತ ಅಡ್ಡಾಡುತ್ತಿದ್ದಾನೆ. ಅವನ ಅಡ್ಡಾಡುವಿಕೆ ರಂಗದ ಮುಂಭಾಗದಲ್ಲಿ ನಡೆದಿದೆ. ಸ್ವಲ್ಪ ಹೊತ್ತಾದ ಬಳಿಕ ಸೋಫಾದ ಮುಂದೆ ಹುಶಪ್ಪ ಬಂದು ಸ್ಥಳ ನೋಡಿ, ಏನನ್ನೋ ಧ್ಯಾನಿಸಿದಂತೆ, ಲೆಕ್ಕ ಹಾಕಿದಂತೆ ಮಾಡಿ, ತಿರುಗಿ ಹೋಗುವಾಗ ಗೋವಿಂದ ಅವನನ್ನು ನೋಡುತ್ತಾನೆ.)
ಗೋವಿಂದ : ಯಾರವರಾ?
ಹುಶಪ್ಪ : ನಾನsರೀ.
ಗೋವಿಂದ : (ಗುರುತಿಸಿ)
ನೀನs? ಯಾಕಿನ್ನೂ ಮಲಗಲಿಲ್ಲೇನ?
ಹುಶಪ್ಪ : ತಲೀಮ್ಯಾಲ ಕೆಲಸ ಇಟ್ಟಕೊಂಡ ಹೆಂಗರಿ ಮಲಗಲಿ?
ಗೋವಿಂದ : ಅದೇನಪಾ ಅಂಥಾ ಕೆಲಸ?
ಹುಶಪ್ಪ : ಒಂದs ಯಾಡ್ಡ?
ಗೋವಿಂದ : ಅಂತೂ ಭಾಳ ಕಡೀತೀಯಪ! ಬಾ ಬಾ ಮಾಡೀಯಂತ; ಕೂತು ನಾಕ ಮಾತ ಮಾತಾಡೋಣ.
ಹುಶಪ್ಪ : (ತಕ್ಷಣವೇ ಕೂತು)
ಅಯ್ಯೋ ಎಪ್ಪ! ನನ್ನ ಜೋಸಿ ಮಾತಾಡವರನ್ನ ಕಂಡರ ನನಗೂ ಒಂದ ನಮೂನಿ ಆಗತೈತ್ರಿ. ಇನ್ನೊಬ್ಬರ ಮಾತಾಡತಿದ್ದರ ನಾ ಎಂದೂ ಯಾಕ? ಏನ? ಅಂತ ಕೇಳಾಣಿಲ್ಲ ಖರೆ, ನನ್ನ ಜೋಡಿ ಮಾತಾಡಾಕ ಯಾರೂ ಬರಾಣs ಇಲ್ಲ ನೋಡ್ರಿ!
ಗೋವಿಂದ : ನಾ ಬಂದೀನಲ್ಲಪಾ, ಆಗಲಿಲ್ಲಾ? ಅದಿರಲಿ, ನಿನ್ನ ಹೆಸರೇನಂದಿ?
ಹುಶಪ್ಪ : ನನಗ ಹೆಸರs ಇಲ್ಲರಿ. ಅದಕ್ಕs ನನಗ್ಯಾರೂ ನನ್ನ ಹೆಸರ ಹಿಡದ ಕರಿಯೋದ ಇಲ್ರಿ. ನಮ್ಮ ಸಾಹೇಬರಿಲ್ಲರೇ?
ಗೋವಿಂದ : ಇದ್ದಾರ.
ಹುಶಪ್ಪ : ಅವರಿಗೂ ನನ್ನ ಹೆಸರ ಗೊತ್ತಿಲ್ರಿ. ಅವರೂ ನನಗ ಹುಶ್s ಅಂತs ಕರೀತಾರ.
ಗೋವಿಂದ : ಹುಶ್?
ಹುಶಪ್ಪ : ಓ ಯಾಕ್ಕರದಿರಿ?
ಗೋವಿಂದ : (ನಗುತ್ತ)
ಏನ ಬೆರಿಕಿ ಇದ್ದೀಯೋ? ನೀನೂ ನಿನ್ನ ಸಾಹೇಬನ್ಹಾಂಗ ಭಲೆ ನಾಟಕ ಮಾಡಾವಪಾ! ಹೆಸರೇನಂದಿ? ಹುಶ್ ಹುಶ್?
ಹುಶಪ್ಪ : ಓ, ಓ ಯಾಕ ಕರದಿರಿ?
ಗೋವಿಂದ : (ಮತ್ತೆ ನಗುತ್ತ)
ಊಹೂ, ಕರೀಲಿಲ್ಲ ಮಾರಾಯಾ, ಹಾಂಗs ಅಂದ ನೋಡಿದೆ. ಆದರೂ ನಿನಗೆ ತಂದೀ ತಾಯೀ ಇಟ್ಟ ಹೆಸರೊಂದ ಇರಬೇಕಲ್ಲ?
ಹುಶಪ್ಪ : ನನಗ ಗೊತ್ತs ಇಲ್ಲ ಬಿಡಿರಿ. ನಮ್ಮ ಮನ್ಯಾಗೊಂದ ಕ್ವಾಣ ಇತ್ತರೀ. ಅದರ ಡುಬ್ಬದ ಮ್ಯಾಲ ಕುಂತ ಹುಶ್ ಹುಶ್ ಅಂತ ಕಾಯತಿದ್ನಿ. ನಮ್ಮ ಸಾಹೇಬರು ನೋಡಿದರು. ನಾನೂ ಕ್ವಾಣಧಾಂಗ ಸ್ವಲ್ಪ ಧಡ್ಡನs ಅನ್ರೆಲ್ಲ; ಸಾಹೇಬರು ನನಗೂ ಹುಶ್ ಹುಶ್ ಅಂತಾರ.
ಗೋವಿಂದ : ಅದೆಲ್ಲಾ ಬರೋಬರಿಯೋ, ಹುಶಪ್ಪ. ನೀವು ಸಾಹೇಬರು ಎಲ್ಲಿಯವರಾ? ಯಾರ ಪೈಕಿ? ಇಲ್ಲಿಗ್ಯಾಕ ಬಂದಾರ – ಅದನsಟು ಹೇಳಲ್ಲ.
ಹುಶಪ್ಪ : ಅವರ ಗುರುತ ನಿಮಗಿಲ್ಲದ ಹ್ಯಾಂಗರಿ? ನಗೋ ಮಾತಂದ್ರ ನೀವ ಎಷ್ಟ ಸಲ ನನ್ನ ಕಂಡೀರಿ? ಒಂದ ಸಲ ಆದರೂ ಗುರುತಾ ಹಿಡದ್ದೀರಿ? ಯಾರೋ ಪೇಪರ್ ಮಾರೋ ಹುಡುಗ ಇದ್ದಿದ್ದಾನಂತ ದಾಟಿ ಹೋಗತೀರಾಯ್ತು!
ಗೋವಿಂದ : ಯಾರ ನಾನ? ಛೇ ಛೇ…. ಒಮ್ಮಿ ನೋಡಿದರ ಹಾಂಗೆಲ್ಲಾ ಮರ್ಯಾವಲ್ಲ ತಗೀ.
ಹುಶಪ್ಪ : ಹೂ. ಮರ್ಯಾಕಿಲ್ಲ, ಮರತವರ್ಹಾಂಗ ಇರತೀರಿ.
ಗೋವಿಂದ : ನಿನ್ನ ಮುಂದ್ಯಾತರ ಸೋಗೋ, ಮಾರಾಯಾ?
ಹುಶಪ್ಪ : ಹೇಳ್ರಿ ಹಂಗಾದರ; ಹೋದ ತಿಂಗಳು ಸುಭಾಸರೋಡಿನಾಗ ಇಪ್ಪತ್ತನಾಲ್ಕ ರೂಪಾಯಿ ಐವತ್ತ ಪೈಸಾ ಕೊಟ್ಟ ಎರಡ ಚಾಳೀಸ ಕೊಂಡಿರಿ. ಆಗ ನಾ ನಮಸ್ಕಾರ ಮಾಡ್ನಿ, ನೆನಪೈತ್ರಿ?
ಗೋವಿಂದ : (ಕಂಡವರಂತೆ ನಟಿಸುತ್ತ)
ಆಹಾ! ನೀನs ಅಲ್ಲ? ಹೌಂದ್ಹೌಂದು, ನೆನಪಾತ ಬಿಡು. ಗಣೇಶ ಬೀಡಿ ಸೇದತಿದ್ದಿ ಹೌಂದಲ್ಲ?
ಹುಶಪ್ಪ : ಹೂ! ‘ಯಾಕಪಾ ಆರಾಮ ಇದ್ದೀಯೇನೋ?’ ಅಂದಿರಿ.
ಗೋವಿಂದ : ಆಗ ನೀ ಏನಂದಿ? ‘ಹೂನ್ರಿ’ ಅಂದೆಲ್ಲ?
ಹುಶಪ್ಪ : ಊಹೂ, ‘ಹೌದರಿ’ ಅಂದ್ನಿ.
ಗೋವಿಂದ : ಹಾ! ಹೌದರಿ ಅಂದೆಲ್ಲ? ಹೌಂದ್ಹೌಂದ.
ಹುಶಪ್ಪ : ಒಂದು ಮಾತ ಹೇಳಿ ನಿಮ್ಮನ್ನ ನಗಿಸಲಿ?
ಗೋವಿಂದ : ಅದೇನಪಾ?
ಹುಶಪ್ಪ : ನಿಮಗಿನ್ನೂ ನನ್ನ ಗುರುತs ಸಿಕ್ಕಿಲ್ರಿ!
ಗೋವಿಂದ : ಎಲಾ ಇವನ!
ಹುಶಪ್ಪ : ನಗಸೋ ಮಾತ ಇನ್ನೊಂದ ಹೇಳಲಿ?
ಗೋವಿಂದ : ಆಗಲೆಪ!
ಹುಶಪ್ಪ : ಆಗಳೆ ನೀವು ಸುಳ್ಳs ಹೇಳಿದಿರಿ.
ಗೋವಿಂದ : ಹೌಂದಪಾ ಹೌಂದೊ! ಈ ಜಗತ್ತಿನಾಗ ಸುಳ್ಳ ಹೇಳಾವ ನಾ ಒಬ್ಬಾವನs. ನೀವೆಲ್ಲಾ ಸತ್ಯ ಹರಿಶ್ಚಂದ್ರನ ಮೊಮ್ಮಕ್ಕಳು! ಮುಸಡೀ ನೋಡಿದರ ತಿಳೀತದಲ್ಲ,-ಹರಿಶ್ಚಂದ್ರನ್ಹಾಂಗs ತುಟಿ, ಅದs ಮೂಗು, ಅದs ತೇಜಸ್ಸು, ಕಳೆ….
ಹುಶಪ್ಪ : ಹೌಂದ್ಹೌಂದ್ರಿ. ಈಗ ಬರೋಬರಿ ಗುರುತಾ ಹಿಡದಿರಿ ನೋಡರಿ. ನನಗೂ ಹಾಂಗs! ಒಬ್ಬನ ಮುಸಡಿ ನೋಡಿದ್ಕೂಡ್ಲೆ-ಅವನ ಜಾತಿ ಯಾವುದು? ಅವಗ ಎಷ್ಟ ಮೊಳ ಉದ್ದಗಲದ ಗೋರಿ ಬೇಕು? ಹೆಂಗ ಹುಗೀಬೇಕು?- ಎಲ್ಲಾ ಹೊಳದ ಬಿಡತೈತಿ. ನೀವು ಒಮ್ಮಿ ನಾಟಕದಾಗ ಅದೇನೋ ಆಗಿದ್ದಿರಿ. ಹೇಳತಿದ್ದಿರಿ: ನಾನೀಸೋ ಹೊಳಿ ಹಿಂಗೊಂದ್ಸಲ ನೋಡಿದರ ಸಾಕು, ಅದರ ಆಳ, ಅಗಲಾ ಹೇಳಿ ಬಿಡತೇನಂತ. ನನಗ ಗಾಬರಿ ಆತ! ಬಣ್ಣ ಅಳಸ್ತಿದ್ರಿ, ನಾ ಅಲ್ಲಿಗೇ ಬಂದ ‘ಭಲಾ ಹುಲಿ’ ಘನ ಈಸ್ಯಾಡತಿರಬೇಕಲ್ಲಾ ನೀವು? ಅಂತಂದರ-ನೀವಂದಿರಿ; ನನಗ ಈಸಾಕs ಬರಾಣಿಲ್ಲಂತ. ಅಂದಂತೂ ನೋಡ್ರಿ, ನೆಲದ ಮ್ಯಾಲ ಹೊರಳ್ಯಾಡಿ ನಕ್ಕಿನಿ.
ಗೋವಿಂದ : (ಮರೆಸಲೆತ್ನಿಸುತ್ತ)
ಅದಿರ್ಲೆಪಾ ಹುಶಪ್ಪಾ. ನಿಮ್ಮ ಸಾಹೇಬರ ಹೆಸರಷ್ಟ ಹೇಳಲ್ಲ….
ಹುಶಪ್ಪ : ಅವರಿಗೆಲ್ಲಿ ಹೆಸರಿರಬೇಕ್ರಿ?
ಗೋವಿಂದ : ಹಂಗ ಹೆಂಗಾದೀತೋ? ನನ್ನ ಹೆಸರ ಗೋವಿಂದ, ನಿನ್ನ ಹೆಸರ ಹುಶಪ್ಪ, ಹಾಂಗ ಅವರಿಗೂ ಒಂದ ಹೆಸರಿರಬೇಕಲ್ಲ; ಆ ಹೆಸರೇನಂದರ….
ಹುಶಪ್ಪ : ಯಮ, ಯಮ! ಯಮದೈತ. ಬಿಡರೀ ನನ್ನ ಮಾತ ಬಿಡತೀರಿ, ಇನ್ಯಾರದೋ ಕೇಳತೀರಿ.
ಗೋವಿಂದ : ಆಗಲಿ; ಅದೇನ ನಿನ್ನ ಮಾತ ಹೇಳಪಾ.
ಹುಶಪ್ಪ : ನಾನೂ ನಿಮ್ಹಾಂಗs ಮುಖಾ ನೋಡಿ ಮೊಳಾ ಹಾಕಾವನ್ನಲಿಲ್ರೆ?
ಗೋವಿಂದ : ಅಂದಿ.
ಹುಶಪ್ಪ : ಆದರೂ ನನಗು ನಿಮಗು ಒಂದ ಘರಕೈತಿ ನೋಡ್ರಿ, ಸತ್ತ ಮ್ಯಾಲ ನಿಮ್ಮನ್ನ ಹೆಂಗ ಹುಗೀತಾರಂತ ನಿಮಗ ಗೊತ್ತೈತ್ರಿ? ಗೊತ್ತಿಲ್ಲ ಹೌಂದಲ್ರಿ? ಅಷ್ಟs ಯಾಕ? ಹೆಂಗ ಸಾಯಬೇಕಂಬೂದೂ ಗೊತ್ತಿಲ್ಲ. ಅದಕ್ಕs ನಾ ಹೇಳತೇನ್ರಿ: ಯುನಿವರ್ಸಿಟಿ ಒಳಗ ಸಿಕ್ಕಸಿಕ್ಕದ್ದ ಕಲಿಸೋದಕಿಂತ- ಹೆಂಗ ಸಾಯಬೇಕು, ಹೆಂಗ ಹುಗೀಬೇಕು – ಇದನೆಲ್ಲಾ ಕಲಿಸೋದು ಚಲೋ ಅಂತೀನ್ನಾ, ಖರೇನೊ, ಸುಳ್ಳರಿ?
ಗೋವಿಂದ : ಖರೆ, ಖರೆ.
ಹುಶಪ್ಪ : ನಿಮ್ಮಷ್ಟ ಬುದ್ಧಿ ಇವರ್ಯಾರಿಗೂ ಇಲ್ಲ ನೋಡ್ರಿ. ಮನ್ನಿ, ಅದ್ಯಾವುದೋ ದೊಡ್ಡ ಮನಿಶ್ಯಾ ಅಂತ. ಮಂತ್ರೀಗಿಂತ್ರೀ ಆಗಿ ಬೆಳಕೊಂಡಾವ. ಅವ ಸಾಯೋದ ನೋಡಾಕ ಸಾವಿರಾರ ಮಂದಿ ಕೂಡ್ಯಾರ. ಅದರಾಗs ಒಂದಷ್ಟ ಮಂದಿ ಅಳೋದಕ್ಕ ಕಣ್ಣೀರ ತಯ್ಯಾರ ಮಾಡಿಕೊಂಡs ಕುಂತಾರ! ಎಷ್ಟ ಅದ್ದೂರಿ ಮಾಡಿ ಸಾಯಬೇಕ, ಹೌಂದಲ್ರಿ? ಅಂಥಾವ ಕಾಲ ಸೆಟಿಸಿ ನಾಯೀ ಹಾಂಗ ಸತ್ತನಲ್ರಿ! ಸೆಟದ ಕೈಯಾ ಕಾಲಾ ಮುರದ ಗೋರ್ಯಾಗ ಹಾಕಬೇಕಾತ! ಸತ್ತಾ; ಹುಗದಿ. ಇದರಾಗೇನ ಶಾಣೇತನ ಬಂತಪಾ?- ಅಂತ ಕೇಳ್ರೆಲ್ಲ.
ಗೋವಿಂದ : ಆ?
ಹುಶಪ್ಪ : ಸತ್ತಾ, ಹುಗದಿ. ಇದರಾಗೇನ ಶಾಣೇತನ ಬಂತು? ಅಂತ ಕೇಳ್ರಿ.
ಗೋವಿಂದ : ಕೇಳಿಕೊಂಡೆಲ್ಲ?
ಹುಶಪ್ಪ : ನೀವ್ಕೇಳ್ರಿ.
ಗೋವಿಂದ : ‘ಹೂ’ ಏನ ಶಾಣೇತನ ಬಂತಪಾ?
ಹುಶಪ್ಪ : ಛೇ, ಪೂರಾ ಕೇಳ್ರಿ.
ಗೋವಿಂದ : ಪೂರಾ ಏನಂದಿ?
ಹುಶಪ್ಪ : ಸತ್ತಾ, ಹುಗದಿ. ಇದರಾಗೇನ ಶಾಣೇತನ ಬಂತಪಾ?
ಗೋವಿಂದ : ‘ಹೂ’ ಸತ್ತಾ, ಹುಗದಿ, ಇದರಾಗೇನ ಶಾಣೇತನ ಬಂತಪಾ?
ಹುಶಪ್ಪ : ನೀವಾಗಿದ್ದರ, ದೊಡ್ಡ ಮನಿಶಾ ಅಂತ ದೊಡ್ಡ ಗೋರಿ ತೋಡತಿದ್ದಿರಿ. ನನಗ, ಇದ ಮೊದಲs ಗೊತ್ತಿತ್ತಂತs ನಾಯೀ ಅಳತೀ ಗೋರೀ ತೋಡಿದ್ನೆಲ್ಲಾ! ಹೆಂಗೈತಿ?
ಗೋವಿಂದ : ಭೇಶ್ ಭೇಶ್; ಘನ ತಲಿವಾನಪಾ ನೀನು!
ಹುಶಪ್ಪ : ತಲಿ ಅಂದರ ಅಂತಿಂಥಾ ತಲಿ ಅಂದೀರಿ ಮಾತ್ರ! ನೋಡೋಣು; ಸಾಯೋದರೊಳಗ ಎಷ್ಟ ಪ್ರಕಾರ ಅದಾವ ಹೇಳ್ರಿ?
ಗೋವಿಂದ : ಸಾಯೋದರೊಳಗೂ ಪ್ರಕಾರ ಅದಾವು? ಅವ್ಯಾವಪಾ?
ಹುಶಪ್ಪ : ಒಟ್ಟ ಒಂದನೂರಾ ಎಂಟ ಪ್ರಕಾರ ಅದಾವರಿ! ಕೆಲವರು ಜೀವ ಹೋಗಿ ಸಾಯತಾರ, ಕೆಲವರು ಹೋಗದ ಸಾಯತಾರ, ಕೆಲವರು ಹರೇದಾಗs ಸತ್ತ ಮುದುಕರಾಗೋತನಕ ಜೀವಂತ ಇರತಾರ, ಕೆಲವರು ಹುಟ್ಟಿದಾಗs ಸತ್ತ ತೋರಿಕೆಗಾಗಿ ನಡದಾಡತಿರತಾರ, ಸಾವಿನಾಗs ಇಷ್ಟ ಪ್ರಕಾರ ಇದ್ದರ, ಗೋರಿಯೊಳಗೂ ಇರಬೇಕೋ ಬ್ಯಾಡ್ರೊ?
ಗೋವಿಂದ : ಇರಬೇಕಾಯ್ತಲ್ಲ.
ಹುಶಪ್ಪ : ಹಾ! ಅದಕ್ಕs ಕೆಲವರಿಗಿ ಮನೀನs ಗೋರಿ. ಕೆಲವರಿಗಿ ಆಫೀಸೇ ಗೋರಿ. ಇನ್ನ ಕೆಲವರಿಗಿ ಜಗತ್ತs ಗೋರಿ. ಕೆಲವರಿಗಿ ಹೆಣ್ಣ, ಹರೆ, ಚಟ, ಏನ ಒಂದೋ? ಎರಡೋ?
ಗೋವಿಂದ : ಅದಿರ್ಲೆಪಾ….
ಹುಶಪ್ಪ : ನಮಗೊಬ್ಬ ಖಾಸ ಗಿರಾಕಿ ಇದ್ದಾನ್ರಿ,-ಛೇ, ಈ ಮಾತಂತೂ ನೀವು ಕೇಳಾಕs ಬೇಕು, ಖಾಸ ಗಿರಾಕಿ ಇದ್ದರೀ. ಮೊದಲ ಗುಬ್ಬೀ ಕಂಪನ್ಯಾಗ ಇದ್ದ. ಲಾಲೂನ ಪಾರ್ಟ್ ಮಾಡತಿದ್ದ. ಮಂದೀನ್ನ ನಗಸ್ತಿದ್ದಾ. ನಕ್ಕವರು ಸಿಕ್ಕಸಿಕ್ಹಾಂಗ ಸಾಲಾ ಕೊಟ್ಟರು. ಕೊಟ್ಟವರು ತಿರುಗಿ ಕೇಳಿದರು,-ಮುಖ ತಪ್ಪಿಸ್ಯಾಡಿದ. ಕೊಟ್ಟವರು, ಗುರುತಾ ಹಿಡಿದರು. ಇನ್ಹೆಂಗಪಾ?-ಅನ್ನೋದರೊಳಗ ಒಂದು ಕರೀ ಚಾಳೀಸ ಸಿಕ್ಕಿತು. ಹಾಕಿಕೊಂಡ ನೋಡತಾನು: ಜಗತ್ತೆಲ್ಲಾ ಕರ್ರಗ!
(ಗೋವಿಂದ ನೋವನ್ನು ಮುಚ್ಚಿಡಲು ಪ್ರಯತ್ನಿಸುತ್ತ, ಸಾಧ್ಯವಾಗದೆ ಮುಂದಿನ ಮಾತು ಮುಗಿಯುವ ಹೊತ್ತಿಗೆ ನಿಷ್ಠುರನಾಗುತ್ತಾನೆ.)
ಬಣ್ಣ ಬಣ್ಣದ ಸಾಲಗಾರರೆಲ್ಲಾ ಗುರುತಾ ಕಳಕೊಂಡರು. ‘ಸಿಕ್ಕಿತಲೇ ಬದುಕೋ ಹಂಚಿಕಿ’ ಅಂತ ಕೂಗಾಡ್ತಿದ್ದ. ಅಷ್ಟರಾಗs ನಾ-ನನ್ನ ಬಣ್ಣ ಮೊದಲs ಕರ್ರಗ, ಅದ ನನ್ನ ತಪ್ಪ? – ಕಂಡಿನಿ. ಎಲ್ಲಾರೂ ಬಣ್ಣ ಬದಲಿ ಮಾಡಿಕೊಂಡಾಗ ನಾ ಒಬ್ಬನ ನನ್ನ ಖರೇ ಬಣ್ಣದಾಗ ಸಿಕ್ಕಿನೋ ಇಲ್ಲೋ? ಗುರುತಿಲ್ಲದವರ್ಹಾಂಗ ಚಡಪಡಿಸಿದ. ಅವ ಅರೀಧಾಂಗಿದ್ದರ ನಾ ಯಾಕ ಮ್ಯಾಲ ಬಿದ್ದ ಗುರುತಾ ಹೇಳ್ಲಿ?
ಗೋವಿಂದ : (ಥಟ್ಟನೇ ಅವನ ಮೈ ಮೇಲೇರಿ ಹೋಗಿ ಹುಶಪ್ಪನ ಕೈತಿರುವಿ ಬೆನ್ನ ಹಿಂದೆ ತಂದು ಅವನ ಮುಖ ಮೇಲೆ ಬರುವಂತೆ ಮಾಡಿ)
ಏ, ನೀ ಯಾರು, ನಿನ್ನ ಸಾಹೇಬ ಯಾರು,- ಹೇಳತೀಯೊ? ಗುದ್ದಿ ಹಲ್ಲ ಮುರಿ ಅಂತಿಯೊ?
ಹುಶಪ್ಪ : (ಹೆದರಿದಂತೆ ನಟಿಸುತ್ತ)
ಹೇಳ್ತೇನ್ರೀ, ನನ್ನ ಹಲ್ಲ ಮುರೀಬ್ಯಾಡ್ರಿ.
ಗೋವಿಂದ : ಹೇಳ ಹಂಗಾದರ.
ಹುಶಪ್ಪ : ನಾ ಹೇಳಿದ್ದ ನಮ್ಮ ಸಾಹೇಬರ ಮುಂದ ಹೇಳಾಣಿಲ್ಲರಿ?
ಗೋವಿಂದ : ಇಲ್ಲ ಹೇಳು.
ಹುಶಪ್ಪ : ಖರೇನs ಹೇಳಾಣಿಲ್ಲರಿ?
ಗೋವಿಂದ : ಇಲ್ಲ ಹೇಳಂದರ.
ಹುಶಪ್ಪ : ಮತ್ತ ನೋಡ್ರಿ, ಗೊತ್ತಾದರ ನನ್ನ ನೌಕರಿಂದ ವಜಾ ಮಾಡತಾರ.
ಗೋವಿಂದ : ಇಲ್ಲ ಬೊಗಳೊ.
ಹುಶಪ್ಪ : ಏನ ಬೊಗಳಲಿ?
ಗೋವಿಂದ : ನಿಮ್ಮ ಸಾಹೇಬ ಯಾರು? ಅವನ ಹೆಂಡ್ತಿ ಯಾರು? ಅದ್ಹೇಳು.
ಹುಶಪ್ಪ : ಯಾರಿಗೂ ಹೇಳಬ್ಯಾಡ್ರಿ ಮತ್ತ. ಇಲ್ಲಿ ಬರ್ರಿ. (ಗೋವಿಂದ ಕೈ ಬಿಟ್ಟು ಅವನ ಬಾಯ ಹತ್ತಿರ ಕಿವಿ ತರುವನು. ಹುಶಪ್ಪ ಕಿವಿಯಲ್ಲಿ ಹೇಳಿದಂತೆ ದೊಡ್ಡದಾಗಿ ಹೇಳುತ್ತ)
ನಮ್ಮ ಸಾಹೇಬರು, ನಿಮ್ಮ ಮಗ. ಅವರ ಹೆಂಡ್ತಿ ನಿಮ್ಮ ಸೊಸಿ, ನಾ ಅವರ ಪಿವನ…. ಹೆ ಹೆ ಹೆಂಗ ಬಿದ್ದಿರಿ? ಹೆಂಗ ಬಿದ್ದಿರಿ? (ಎನ್ನುತ್ತ, ಗೋವಿಂದನನ್ನು ಅಸಡ್ಡೆಯಿಂದ ತೋರಿಸಿ ನಗುತ್ತ ಒಳಗೆ ಹೋಗುವನು.)
ಗೋವಿಂದ : (ನಿರಾಶನಾಗಿ ಆ ಈ ಕಡೆ ಅಡ್ಡಾಡುತ್ತ.)
ದರಿದ್ರ ಸೂಳೀಮಕ್ಕಳು. ಹಾದರಿಗಿತ್ತೀ ಮಕ್ಕಳು!
ಕಾಶಿ : (ಬಂದು ಇವನು ಬಯ್ಯುತ್ತ ಅಡ್ಡಾಡುವುದನ್ನು ನೋಡಿ ಬಾಯ ಮೇಲೆ ಕೈ ಇಟ್ಟುಕೊಂಡು ಅವನಿಗೆ ಕಾಣಿಸಿಕೊಳ್ಳುವಳು.)
ಅಯ್ಯs ನಿಮ್ಮನ್ನ ನೀವ ಬಯ್ಕೊಳ್ಳೋದ ಸಾಕ ಮಾಡ್ರಿ. ಬಂದ ನಿಂತೇನ, ನನ್ನ ಕಡೆ ಅಷ್ಟ ನೋಡರಿ.
ಗೋವಿಂದ : (ಗಮನಿಸಿ)
ಹೂ! ಬಂದ್ಯಾ, ಇಷ್ಟ ಹೊತ್ತ ಎಲ್ಲಿ ಹೋಗಿದ್ದಿ?
ಕಾಶಿ : ಎಲ್ಲಿ ಹೋಗಲಿ? ಗೋರಸ್ತಾನ ಸೈತ ಸಿಟ್ಟಾಗೇತಿ ನನ್ನ ಮ್ಯಾಲ.
ಗೋವಿಂದ : ಕಾಶೀ,
ಕಾಶಿ : ಹೂ?
ಗೋವಿಂದ : ಇಲ್ಲಿ ಬಾ.
(ಇಬ್ಬರೂ ಸೋಫಾದ ಮೇಲೆ ಕೂರುವರು)
ನಮ್ಮ ಮನೀಗಿ ಬಂದಾರಲ್ಲ….
ಕಾಶಿ : ಹೂ, ಅಲ್ಲರೀ, ಹಿಂತಾವರ ಹೀಂಗ ಮಗಾ ಸೊಸೀ ಆಗಿ ಬರ್ತಾರಂತ ಮೊದಲs ನನಗ ಯಾಕ ಹೇಳಲಿಲ್ಲಾ? ಅವರ ಜೋಡಿ ನೀವು ತೊಡಿ ಬಡದ ಎಷ್ಟೊಂದ ನಕ್ಕಿರಿ. ನಾನೂ ನಕ್ಕೇನಂದರ ನನ್ನ ಕಣ್ಣಾಗ ಕಣ್ಣೀರ ಬರ್ತಿದ್ವು.
ಗೋವಿಂದ : ಹೇಳೋದ ಪೂರಾ ಕೇಳs. ನಿನಗೇನಾದರೂ ಅವರ ಗುರುತ ಅದs ಏನು?
ಕಾಶಿ : ಈ ಮುದಿ ವಯಸ್ಸ ಇನ್ನೂ ಏನೇನ ಮಾಡಿಸೀತೋ, ದೇವರs ಬಲ್ಲ!
ಗೋವಿಂದ : ಮೆತ್ತಗ ಮಾತಾಡ, ಕೇಳಿಸೀತ, ಇಲ್ಲೆ ಮಲಗ್ಯಾರ.
ಕಾಶಿ : ಯಾಕ? ನಿಮ್ಮ ಗುರುತಿನವರೆಲ್ಲೇನ ಅವರು?
ಗೋವಿಂದ : (ಇನ್ನೂ ಹತ್ತಿರ ಬರುವಂತೆ ಕೈಸನ್ನೆಯಿಂದ ಕರೆದು) ಅಲ್ಲ.
ಕಾಶಿ : ಅಲ್ಲಾ?
ಗೋವಿಂದ : ಊಹೂ.
ಕಾಶಿ : ಇನ್ಯಾರ ಇದ್ದಿದ್ದಾರು?
ಗೋವಿಂದ : ಯಾರೋ ಏನೊ!
ಕಾಶಿ : ಯಾರೋ ಏನೊ ಅಂದರ? ಸಿಕ್ಕಸಿಕ್ಕವರಿಗಿ ಒಬ್ಬರ ಮನೀ ಹೋಗೋ ಧೈರ್ಯ ಹೆಂಗ ಬಂದೀತು?
ಗೋವಿಂದ : ನನಗೂ ಅದs ಬಗೀಹರಿವೊಲ್ದs! ನೋಡಲಿಲ್ಲಾ-ನಾವಂದದ್ದೆಲ್ಲಾ ಕೇಳಿಕೊಂಡ- ಥೇಟ್ ನಮ್ಮ ಮಗಾ ಸೊಸೀ ಹಾಂಗs ಆಗಿಬಂದು ಹೆಂಗ ಗುದಮುರುಗಿ ಹಾಕಿದರು?
ಕಾಶಿ : ಯಾರೋ ಯಾರಿಗಿ ನಮ್ಮ ಮನಸಿನಾಗಿಂದೆಲ್ಲಾ ಹೆಂಗ ತಿಳದೀತು?
ಗೋವಿಂದ : (ತಾಳ್ಮೆಗೆಟ್ಟು)
ಏ, ನಾ ಹೇಳಿಲ್ಲಾ ನಿನಗ-ಹುಬ್ಬ ಗಂಟ ಹಾಕಿದಾಗೊಮ್ಮಿ ಸುಡದ ಹೆಣಧಾಂಗ ಕಾಣತಿ, ಹಾಕಬ್ಯಾಡಂತ? ಹೇಳಿದಷ್ಟ ನಂಬಬೇಕ! ಯಾರೋ ಬಂದಾರ. ಬಂದವರ ಗುರುತಿಲ್ಲ; ಗುರುತಿದ್ದಿದ್ದರ ಹೇಳತಿದ್ದಿಲ್ಲಾ?
ಕಾಶಿ : ಹೌಂದ್ಹೌಂದ….
ಗೋವಿಂದ : ಮೆತ್ತಗ ಮಾತಾಡ.
ಕಾಶಿ : (ಮೆತ್ತಗೆ, ಆದರೂ ಕೇಳಿಸುವಂತೆ) ಹೌಂದ್ಹೌಂದ; ರೋಗದ ನಾಯೀ ಸುತ್ತ ನೊಣ ಭಾಳ ಹಾರ್ಯಾಡತಾವ.
ಗೋವಿಂದ : ಥೂ! ದೇವರ ನಿನ್ನ ನಾಲಿಗ್ಗಿ ಒಂದೆರಡ ಎಲುವ ಯಾಕ ಹಾಕಲಿಲ್ಲೊ! ಹೋಗಿ ಮುಸಡಿ ಮುಚ್ಚಿಕೊಂಡ ಮಲಗಬಾರದ?
ಕಾಶಿ : ಅದ್ಯಾಕ ಮಲಗಲಿ? ಚಾಳೀಸ ಹಾಕ್ಕೊಂಡ ನಿಮಗಿನ್ನೂ ‘ಆರ್ಯಪುತ್ರಾ’ ಅಂತೇನ.
ಗೋವಿಂದ : (ಒಪ್ಪಂದ ಮಾಡಿಕೊಳ್ಳುವ ದಾಟಿಯಲ್ಲಿ)
ಹೀಂಗ ನಾ ನೀ ಒಂದಕ್ಕೊಂದ ಅಂದರ ಬಿಡತಾರೇನ? ಏನಾದರೂ ಪಾರಾಗೋ ಹಂಚಿಕೀ ಮಾಡೋದ ಬಿಡತಿ; ಒಳ್ಳೇ ಟೈಮದಾಗ ಅಣಗಸಾಕ ನಾಲಿಗೀ ಮಸೀತಿ. ನಮ್ಮ ಮನಸಿನಾಗಿಂದ ಸೈತ ಒಡನುಡೀತಾರ; ಇನ್ನೂ ಏನೇನ ಮಾಡತಾರೊ! ತಿಳಕೋಬಾರದ?
ಕಾಶಿ : ಯಾರಿಗೋ ಹೇಳಿ ನೀವs ಕರಕೊಂಬಂದ್ರಿ ಅಂತಿದ್ದೆ. ಅವರ್ಯಾರಂಬೂದಾದರೂ ಹೇಳ್ರಿ.
ಗೋವಿಂದ : ಗೊತ್ತಿಲ್ಲದ್ದಕ್ಕs ಅಲ್ಲೇನs ನಿನ್ನ ಕೇಳಿದ್ದು? ಸೂಳೀಮಕ್ಕಳು ಕೂನಿಲ್ಲಾ, ಗುರುತಿಲ್ಲಾ, ಕ್ವಾಣಾ ಎಲ್ಲಿ ಕಟ್ಟಲೀ ಅಂತ ಬಂದಾರs ಏನ ಮಾಡ್ತಿ? ಏನೋ ಒಂದ ಅನ್ನೂದರಾಗs ಏನೇನೋ ಆಗಿಹೋಯ್ತು.
ಕಾಶಿ : ನೋಡಿ ಮರತಿದ್ದರ ನೆನಪ ಮಾಡಿಕೊಳ್ರಿ.
ಗೋವಿಂದ : ಗುರುತ ಇದ್ದರ ಹೌಂದಲ್ಲೊ ನೆನಪಾಗಬೇಕು. ಇಂಥಾ ಪ್ರಸಂಗದಾಗೂ ಚ್ಯಾಷ್ಟಿ ಮಾಡತೀನೇನ?
(ತಿಳಿಸಿ ಹೇಳಲಾಗದೆ ಬೇಸತ್ತು)
ಈ ಹೆಂಗಸರ ಸೌಭಾಗ್ಯನs ಇಷ್ಟ. ನೋಡು, ನಾ ಹೇಳಿಧಾಂಗ ಕೇಳಿದರ ಇಬ್ಬರೂ ಪಾರಾಗತೇವ. ಕೇಳತಿ?
ಕಾಶಿ : ಹೆಣ್ಣ ಬಾಲಿ, ನಾ ಏನ್ಮಾಡಲಿ?
ಗೋವಿಂದ : (ಅಣಕಿಸುತ್ತ)
ಹೆಣಾಬಾಲಿ! ಗಂಡಗ ಉಗುಳಿ ಜಳಕಾ ಮಾಡಸೋವಾಗ?
ಕಾಶಿ : ತಪ್ಪಾತರೀ.
ಗೋವಿಂದ : ಹಾಂಗಿದ್ದರ ಒಂದ ಕೆಲಸ ಮಾಡು, ಹೌsರಗ ನಂಜ್ಯಾನ ಮನೀಗಿ ಹೋಗು; ಯಾರೋ ಬಂದ ಮನೀ ಹೊಕ್ಕಾರ,- ಪೋಲೀಸರನ್ನ ಕರಕೊಂಬಾ ಅನ್ನು.
ಕಾಶಿ : ಮಗಾ ಸೊಸೀ ಅಂತ ನಂಜ್ಯಾಗ ಬ್ಯಾರಿ ಹೇಳೀರಿ.
ಗೋವಿಂದ : ಮಗಾ ಅಲ್ಲಾ, ಸೊಸೀ ಅಲ್ಲಾ, ಚ್ಯಾಷ್ಟಿ ಮಾಡಾಕ ಹೋಗಿ ಕುತ್ತಿಗಿ ತನಕ ಬಂದsದ, ಬಾ ಅಂತ್ಹೇಳ.
ಕಾಶಿ : ಬರ್ತಾನೋ ಇಲ್ಲೊ.
ಗೋವಿಂದ : ಹೆಂಗಸ ಕರದರ ಯಾಕ ಬರಾಣಿಲ್ಲ ಹೋಗs. ಕರಳ ಕರಗೋ ಹಾಂಗ ಅತ್ತೂ ಕರದೂ ಕಾಲ್ಹಿಡಿ. ಬೇಕಾದರ ನನ್ನ ಗಂಡನ ಮೈಕಟ್ಟ ಭಾಳ ತೆಳ್ಳಗ ಅದ, ನೀನs ಕಾಪಾಡೋ ಅಂತ ಅವನ ರಟ್ಟೀ ಹಿಡದ ಕರಿ, ಬರ್ತಾನ್ಹೋಗ.
ಕಾಶಿ : ಹೊರಗ ಕತ್ತಲಿ ಗವ್ವಿಡದೈತಿ, ನನಗ ಅಂಜಿಕಿ ಬರತೈತ್ರೀ.
ಗೋವಿಂದ : ಕೂರ್ಹಾಂಗಾದರ, ಅವರ ಮಾಡಿದ್ದ ಮಾಡಿಸಿಕೊಂಡ.
ಕಾಶಿ : ಹೋಗಂತೀರಿ?
ಗೋವಿಂದ : ಅದನ್ನ ಬಿಟ್ಟ ಬ್ಯಾರೇ ಹಾದೀನs ಇಲ್ಲ.
ಕಾಶಿ : ಅಯ್ಯೊ! ಹಾದ್ಯಾಗ ಆ ಕರೀ ಹುಡುಗ ಕಂಡರ ಹೆಂಗ ಮಾಡ್ಲಿ?
ಗೋವಿಂದ : ಅವ ಒಳಗಿದ್ದಾನ ಹೋಗs.
ಕಾಶಿ : ಹೋಗಂತೀರಿ?
ಗೋವಿಂದ : ಕಣಿ ಕೇಳಿ ಬಾ. ಇಷ್ಟರಾಗ ಕರಕೊಂಬರತಿದ್ದಿಲ್ಲಾ?
‘ಹೋಗಂತೀರಿ’, ‘ಹೋಗಂತೀರಿ’ ಅನ್ನಲಿಲ್ಲಾ ಹೋಗಂತ?
ಕಾಶಿ : (ದೈನ್ಯದಿಂದ)
ನೀವs ಹೋಗಿ ಬರ್ರಿ.
ಗೋವಿಂದ : ನಾ ಹೊಂಟರ ಇವರೆಲ್ಲಾ ಕೂಡಿ ನನ್ನ ಹರದ ಹನ್ನೆರಡ ಮಾಡಾಕಿಲ್ಲೇನs? ಮಾಡವೊಲ್ಲರಂತ ಹೋದರ ನಂಜ್ಯಾ ನನ್ನ ಮಾತ ನಂಬ್ಯಾನಾ?
ಕಾಶಿ : ಹೋಗಂತೀರಿ?
(ಎಂದು ನಿಧಾನವಾಗಿ ಏಳುವಷ್ಟರಲ್ಲಿ ಶಂಕರ, ಹುಶಪ್ಪ ಇಬ್ಬರೂ ಅಳತೆ ಪಟ್ಟಿ ಹಿಡಿದು ಬರುತ್ತಾರೆ. ಗೋವಿಂದ, ಕಾಶಿಯರ ಬಗ್ಗೆ ನಿರ್ಲಕ್ಷ್ಯತನದಿಂದ, ಅವರಿಲ್ಲವೇ ಇಲ್ಲವೆಂಬಂತೆ ಅವರ ಮುಂಭಾಗದಲ್ಲಿಯೇ ಲೆಕ್ಕ ಹಾಕುತ್ತಾರೆ. ಗೋವಿಂದ, ಕಾಶಿ ಹೆದರಿ ಮುದುಡಿಯಾಗಿ ಕೂತು ಮಾತಾಡುವವನ ಬಾಯನ್ನೇ ಬಾಯಿ ತೆರೆದುಕೊಂಡು ಮಿಕಿ ಮಿಕಿ ನೋಡುತ್ತಿರುತ್ತಾರೆ.)
ಶಂಕರ : ನೋಡು, ಆರ ಮೊಳ ಉದ್ದ, ಮೂರ ಮೊಳ ಅಗಲ; ಇಲ್ಲಿ ಅಗದ ಬಿಡು.
ಹುಶಪ್ಪ : ಅರ ಮೊಳ ಯಾಕರಿ? ಮೂರ ಮೊಳ ಉದ್ದ, ಎರಡ ಮೊಳ ಅಗಲ, ಸಾಕಲ್ಲ. ಇಲ್ಲಿ ನೋಡ್ರಿ.
(ಕೈಯಿಂದ ಅಳತೆ ಮಾಡಿ ನೆಲ ತೋರಿಸುತ್ತ)
ಇಷ್ಟಗಲ, ಇಷ್ಟುದ್ದ, – ಹಿಂಗ
ಚಾಳೇಶ : ಅಂಕ ೨(2)
ಶಂಕರ : ಒಳಗಿನ ಮಾಡ ಯಾವ ದಿಕ್ಕಿಗಿ ಮುಖ ಮಾಡ್ತಿ?
ಹುಶಪ್ಪ : ಉತ್ತರದಿಕ್ಕಿಗಿ ಮಾಡೋಣಲ್ರಿ.
ಶಂಕರ : ಹೂ, ಒಂದ ಸಲ ಅಳತೀ ಮಾಡಿಕೊಳ್ತೀ ಏನ್ನೋಡ.
ಹುಶಪ್ಪ : (ಗೋವಿಂದನನ್ನು ತೋರಿಸುತ್ತ)
ಅಳತೀ ಮಾಡಾಕೇನ, ಇದರs ಕಾಣತಾರಲ್ರಿ.
ಶಂಕರ : ಅವರೀ ತಪ್ಪಲಾ, ಹೂವಾ, ಊದಬತ್ತಿ ತಯಾರದಾವಿಲ್ಲೋ?
ಹುಶಪ್ಪ : ಹೂನ್ರಿ.
ಶಂಕರ : ಲಗೂ ಅಗದ ಬಿಡ ಹಾಂಗಾದರ. ನಾ ಒಳಗಿರತೇನ…. ಅಂಧಾಂಗ ಮಲಗೋ ರೂಮಿನಾಗ ತೋಡಿದರ ಹೆಂಗ?
ಹುಶಪ್ಪ : ಅದೂಪಾಡs. ಹಾಸಿಗ್ಯಾಗ ಮಲಗಬಹುದು, ಬ್ಯಾಸರಾದರ ಗೋರ್ಯಾಗ ಮಲಗಬಹುದು.
ಶಂಕರ : ಅಷ್ಟ ಮಾಡ ಹಾಂಗಾದರ (ಹೋಗುತ್ತಾನೆ.)
ಹುಶಪ್ಪ : (ಗೋವಿಂದನನ್ನು ಕುರಿತು)
ಅಂಧಾಂಗ ಪಿಕಾಸಿ ಎಲ್ಲಿ ಐತಿ ಅಂದ್ರಿ?
ಗೋವಿಂದ : (ಗಡಬಡಿಸಿ)
ಆ? ನನ್ನ ಕೇಳಿದಿ?
ಹುಶಪ್ಪ : ಹೂ. ಪಿಕಾಸಿ ಎಲ್ಲಿಟ್ಟೀರಿ?
ಗೋವಿಂದ : ಏನಂದಿ?
ಹುಶಪ್ಪ : (ಕಿವುಡರಿಗೆ ಹೇಳುವಂತೆ)
ಪಿಕಾಸಿ ಪಿಕಾಸಿ, ಪಿಕಾಸೀ ಎಲ್ಲಿಟ್ಟೀರಿ?
ಗೋವಿಂದ : ಎದಕ್ಕ ಬೇಕಾಗಿತ್ತು?
ಹುಶಪ್ಪ : ಮಾತಂದರ ಸಾಕು, ಮಂದಿ ಹಿಗ್ಗಿ ಸಾಯತಾರ. ಪಿಕಾಸಿ ಎಲ್ಲಿಟ್ಟೀರಿ ಹೇಳ್ರಿ ಅಂದ್ರ,
ಗೋವಿಂದ : ಹಿತ್ತಾಲದೊಳಗ ಅದ. ಯಾಕ ಬೇಕಿತ್ತು?
(ಹುಶಪ್ಪ ಒಳಗೆ ಹೋಗುವನು. ಸ್ವಲ್ಪ ಹೊತ್ತು ನೀರವ. ಕಾಶಿ ಮೆಲ್ಲಗೆ ದನಿ ಎತ್ತುವಳು.)
ಕಾಶಿ : ನನಗ ಭಾಳ ಹೆದರಿಕಿ ಆಗತೈತಿರೀ. ನನ್ನ ಕನಸಿನಾಗ ಒಬ್ಬ ಕರೀ ಹುಡುಗ ಬರತಾನ, ಅಂತಿದ್ನೆಲ್ಲ, ಅವನsರಿ.
ಗೋವಿಂದ : ಈಗ ಹೋದ ಅವನ?
ಕಾಶಿ : ಇವನಲ್ಲ, ಮೊದಲ ಹೋದ್ನಲ್ಲ, ಆತ.
ಗೋವಿಂದ : ಕನಸಿನಾಗ ಬಂದರ ಏನಾಗತದ ಬಿಡ.
ಕಾಶಿ : ಬಂದ ಕೈ ಮಾಡಿ ‘ಅವ್ವಾ, ಇಲ್ಲಿ ಬಾ’ ಅಂತ ಕರೀತಾನ್ರಿ!
ಗೋವಿಂದ : ಹೆದರಿದ್ದೀಯಲ್ಲಾ. ಅದಕ್ಕs ಹಾಂಗ ಆಗತದ. ಕನಸಿನಾಗ ಭಾಳ ಎಚ್ಚರದಿಂದ ಇರಬೇಕs! ಅವ್ವಾ ಅಂದಕೂಡ್ಲೆ ಸಡಗರ ಮಾಡಿ ‘ಓ’ ಅಂದೀ ಮತ್ತ; ಗೊಟಕ್ಕಂದೀ.
ಕಾಶಿ : ಇಲ್ಲಿ ಅದೇನೋ ಅಗೀಬೇಕಂತ ಅಳತೀ ಮಾಡಿದರು, ಅದೇನ್ರಿ?
ಗೋವಿಂದ : ಯಾರಿಗ್ಗೊತ್ತ? ಅವರೀ ಹೂವಾ, ತಪ್ಪಲಾ ಅಂತಿದ್ದರು. ಗೋರೀಗೀರೀ ಅಗೀತಾರೊ ಏನೊ!
ಕಾಶಿ : ಗಂಡಸರಾಗಿ ನೀವ್ಯಾಕ ಅವರ್ನ ತಡೀಬಾರದು? ಹೇಳ್ರೆಲ್ಲ; ಮಕ್ಕಳ್ರಾ, ಇವ ನನ್ನ ಮನಿ, ಸಿಕ್ಕಸಿಕ್ಹಾಂಗ ತಗ್ಗ ತೋಡಿದರ ಒದ್ದ ಮುದ್ದೀ ಮಾಡೇನಂತ.
ಗೋವಿಂದ : ನಾ ಒಬ್ಬಾವ, ಅವರಿಬ್ಬರು; – ಕೇಳ್ಯಾರೇನ? ಹೆಚ್ಚು ಕಮ್ಮಿ ಆದರ ನನ್ನs ಮುದ್ದೀ ಮಾಡವೊಲ್ಲರ? ಹೂ ಅಂದರ, ಇವರ ಯಾಕ?- ಸಾವಿರಾರ ಮಂದಿನ್ನೂ ಹೌಂದನ್ನೋ ಹಾಂಗ ಕಾರಣ ಕೊಟ್ಟು ಮೊಣಕಾಲ ಮ್ಯಾಲ ನಡಿಸೇನ. ಈ ಸೂಳೀಮಕ್ಕಳೋ, ಹೂ ಅನ್ನಬೇಕಲ್ಲ ಹೇಳಿದರ.
ಕಾಶಿ : ಯಾರಂತ ಹೆಸರಾದರೂ ಕೇಳ್ತೀ……
ಗೋವಿಂದ : ಮನಸಿನಾಗs ಸಾಕಷ್ಟು ಸಲ ಕೇಳೇನಿ. ಆದರ ಅವರ ಉತ್ತರಾನs ಕೊಡೋದಿಲ್ಲ.
(ತಕ್ಷಣವೆ ಉಪಾಯ ಹೊಳೆದು, ಅವಸರದಿಂದ)
ಕಾಶೀ, ನಾವಿಬ್ಬರೂ ಈ ಮನೀ ಬಿಟ್ಟ, ಓಡಿಹೋದರ ಹೆಂಗ?
ಕಾಶಿ : ನಂಜ್ಯಾ ಸುಮ್ಕಿದ್ದಾನು?
ಗೋವಿಂದ : ಈ ನನ್ನ ಮಗಾ ಸೊಸೀ ಇದ್ದಾರಲ್ಲಾ, ಕೊಟ್ಟಕೊಳ್ಲಿ, ಲಗೂ ಏಳಿ.
ಕಾಶಿ : ಇನ್ನೊಮ್ಮಿ ವಿಚಾರ ಮಾಡಿ ನೋಡ್ರಿ.
ಗೋವಿಂದ : ಮತ್ತs ಹಾದ್ಯಾಗಿನ ಹಾಳಗ್ವಾಡೀ ಹಾಂಗ ಅಡ್ಡ ನಿಂತಿ ಹೌಂದಲ್ಲ?
ಕಾಶಿ : ಹೂ. ನಡೀರಿ ಹಾಂಗಾದರ….
(ಇಬ್ಬರೂ ಗಡಿಬಿಡಿಯಿಂದ ಹೊರಡುವಷ್ಟರಲ್ಲಿ ಶಂಕರ ಬಂದು ಸಿಳ್ಳು ಹೊಡೆಯುವನು. ಹುಶಪ್ಪ ‘ಓಂ ಸಾಹೇಬರ’ ಎಂದು ಓಡಿ ಬಂದು ನಿಲ್ಲುವನು. ಗೋವಿಂದ, ಕಾಶಿ ಇಬ್ಬರೂ ಮತ್ತೆ ಸೋಪಾದ ಮೇಲೆ ಮುದುಡುವರು.)
ಶಂಕರ : ಮದಿವೀ ತಯ್ಯಾರಿ ಎಲ್ಲಾ ಮುಗೀತೇನೊ?
ಹುಶಪ್ಪ : ಎಲ್ಲಾ ಎಲ್ಲಾ ಮುಗೀತ್ರಿ; ಜೋಡ ಗಾದೀ, ಜೋಡ ದಿಂಬಾ, ಡಬಲ್ ರಗ್ಗಾ; ಇನ್ನೇನ ಅಳತೀ ಮಾಡಿ ಹಾಸಿಗೀ ಮಾಡಿದರಾಯ್ತರಿ.
ಶಂಕರ : ಮತ್ತ ಅದನ್ನ ಯಾವಾಗ ಮಾಡಾವ?
ಹುಶಪ್ಪ : ನೀವು ಹೂ ಅನ್ರಿ, ಅಷ್ಟರಾಗs ಮಾಡಿರತೇನ.
(ಹೋಗುವನು)
ಶಂಕರ : ದರಿದ್ರ ನನ ಮಗ,
(ಎನ್ನುತ್ತ ಗೋವಿಂದ ಕಾಶಿಯರನ್ನು ಗಮನಿಸಿ)
ಅರೆ! ಅಪ್ಪಾ, ಅವ್ವಾ ಇಬ್ಬರೂ ಎದ್ದ ಹೊರಟ್ಹಾಂಗ ಕಂಡಿತಲ್ಲ!
ಗೋವಿಂದ : (ತಡಬಡಿಸಿ)
ಏನಿಲ್ಲ ಹಾಂಗs ವಾಕಿಂಗ್ ಹೋಗಿ ಬರೋಣಂತ….
ಶಂಕರ : ಸರಿರಾತ್ರ್ಯಾಗ?
ಗೋವಿಂದ : ಬೆಳಗಾಗಿಲ್ಲಾ?
ಶಂಕರ : ಚಾಳೀಸ ಹಾಕದಿದ್ದಾಗ್ಲೂ ನಿಮಗ ಅನಕೂಲ ಟೈಮs ಕಾಣ್ತದಲ್ಲಾ!
ಗೋವಿಂದ : ಹಂಗೇನಿಲ್ಲಾ?….
ಶಂಕರ : ಹೆಂಗಂದಿರಿ?
ಗೋವಿಂದ : ಅಂದರ….
ಶಂಕರ : ಅಂದರ ಏನಂದಿರಿ?
ಗೋವಿಂದ : ಎಲೀ ಇವನ; ಉಸರಾಡಾಕ್ಕೊಡ್ತೀಯಿಲ್ಲೊ?
ಶಂಕರ : ಉಸಿರಾಡಪ್ಪಾ; ಭಗವಂತ ಗಾಳೀ ಕೊಟ್ಟ ಮರತಾನ. ಏ ಸರಸೀ, ಆ ಕಿಟಕೀ ಬಾಗಲಾ ತಗಿಯೋ, ನಿಮ್ಮ ಮಾವ ಉಸಿರಾಡಿಸಬೇಕಂತ.
(ನಿಧಾನವಾಗಿ ಸರಸೂ ಬರುವಳು)
ಗೋವಿಂದ : ಕೂನಾ ಗುರುತಾ ಹೇಳದs ಮಾತಿಗೊಮ್ಮಿ ವೊವ್ ಅಂದರ ಎದಕ್ಕ ಬಂತರಿ? ಯಾರಾ, ಎಂತಾ, ಹೇಳದs ಕೇಳದs ಬಾಯಿ ಬಲ್ಹಾಂಗ ಮಾತಾಡಿದರ? ಆಗ ನಾವೂ ಕಾರಪುಡಿ ಆಗಬೇಕಾಗತದ.
ಕಾಶಿ : ಸುಮ್ಮನಿರ್ರಿ.
ಸರಸು : ಅತ್ತೇ, ಒಂದು ಟೊಮ್ಯಾಟೊ ತಗೊಳ್ರಿ, ನಿಮ್ಮ ಗಡಿಗ್ಯಾಗಿಟ್ಟ ಕುದಿಸಹೋಗ್ರಿ. ಆಮ್ಯಾಲ ಮಾವನವರ ಕಾರಪುಡಿ ಒಗ್ಗರಣೆ ಕೊಟ್ಟೀರಂತ.
ಕಾಶಿ : (ನೋವಿನಿಂದ)
ಕೇಳಿದಿರಿ?
ಗೋವಿಂದ : ಇನ್ನ ಸಾಕು ಅಂದೆ. ಯಾರೋ ದಿಕ್ಕಿಲ್ಲದವರ ಬಂದು ನನ್ನ ಮನ್ಯಾಗ ಗುದ ಮುರಿಗಿ ಹಾಕೋದನ್ನ ನಾ ಸಹಿಸೋದಿಲ್ಲ. ಇದು ನಾ ಇದ್ದ ಮನಿ. ನನಗ ಅಕ್ಕಲದ ಹಲ್ಲ ಬಂದದ್ದು ಈ ಮನ್ಯಾಗ. ದನಿ ಒಡೆದದ್ದು ಇಲ್ಲೆ. ಮಕಮೀಸಿ ಮೂಡಿದ್ದಿಲ್ಲೆ.
ಶಂಕರ : ಆ ಮೀಸೀ ಬೋಳಿಸಿಕೊಂಡು ನಾಟಕದ ಮೀಸೀ ಹಚ್ಚಿಕೊಂಡದ್ದಿಲ್ಲೆ.
ಗೋವಿಂದ : ತಮ್ಮ ತಮ್ಮ ಭಾಗ್ಯದ ಫಲ ತಿನ್ನಾಕ ಎಲ್ಲಾರಿಗೂ ತಮ್ಮ ತಮ್ಮ ಹಲ್ಲ ಇರತಾವ್ರೀ.
ಸರಸು : ಮಾವನವರು ಇನ್ನೂ ಹಲ್ಲಿನ ಸೆಟ್ ಹಾಕ್ಸಿಲ್ಲಂಧಾಂಗಾಯ್ತು.
ಗೋವಿಂದ : ಏ, ಯಾರ್ರೀ ನೀವು? ಹೆಸರಿಲ್ಲ, ಗುರುತಿಲ್ಲ. ಅಪ್ಪಾ ಅಂತ ಒಳಗ ಬಂದ ನಮಗ ಯಾಕಾ ಏನಾ ಅಂತೀರಿ. ಪೋಲೀಸರಿಗಿ ಹೇಳಿದರ ನಿಮ್ಮ ಚರ್ಮದಾಗ ಹತ್ತ ಜೋಡ ಚಪ್ಪಲಿ ಮಾಡತಾರ ನೆನಪಿರ್ಲಿ. ಈಗೇನ ಸುಮ್ಮನ ಬಂದ ಬಾಗಲಿಂದ ಹೊಂಟ್ಹೋಗತೀರೊ?
ಸರಸು : (ಸಹಾನುಭೂತಿ ನಟಿಸುತ್ತ)
ತಂದೀ ಮಕ್ಕಳ ಜಗಳ. ಹೌದನ್ನಬಾರದು, ಅಲ್ಲನ್ನಬಾರದು.
ಶಂಕರ : ಮನೀ ಬಾಡಿಗೀ ಮಗ ಸೊಸಿ ಕೊಟ್ಟಕೊಳ್ಲಿ ಅಂತ ನೀವs ಹೊಂಟಿದ್ರಿ.
ಗೋವಿಂದ : ನೋಡಪಾ, ನೀ ಯಾವನಾರ ಆಗಿರು. ನಿನ್ನ ಗುರುತಿಲ್ಲ. ನಿನಗ ಹೇಳಬೇಕಾದ ಗರ್ಜಿಲ್ಲದಿದ್ದರೂ, ಹೇಳತೇನ ಕೇಳು: ಈ ಮನ್ಯಾಗ ನನಗ ಇರೋಹಕ್ಕಿದ್ಹಾಂಗ ಬ್ಯಾಡಾದಾಗ ಹೊರಗ ಹೋಗಾಕೂ ಹಕ್ಕ ಅದ. ಅದಕ್ಕ ಹೊಂಟೇನಿ. ನನ್ನ ಮಾತು, ಹೋಗಾವ ನಾನು, ತಿಳೀತ? ಛೇ, ನನ್ನ ತೊಗಲಿನಾಗ ನೀವs ಮಾಂಸ ತುಂಬಿಧಾಂಗ ಆಡತೀರಲ್ರಿ?
ಶಂಕರ : ಆದರೂ ಖಾಸ ಮಗನಿಗೇ ಹೇಳದs ಕೇಳದs ಹೋಗೋದಂದರ ನಾಕ ಮಂದಿ ನನಗೇನ ಅಂದಾರು?
ಹುಶಪ್ಪ : (ಓಡಿಬಂದು)
ನಾ ಹೇಳ್ತೇನ್ರಿ.
ಶಂಕರ : ನಾಕ ಮಂದಿ ನನಗೇನ ಅಂತಾರಲೇ?
ಹುಶಪ್ಪ : ಏನೋ ಹುಚ್ಚಾ, ಹುಲೀ ಅಂಥಾ ಮಗಾ ಇದ್ದು ಅವ್ವ ಅಪ್ಪನ ಹೊರಗ ಹಾಕಿದೆಲ್ಲೊ?….
ಶಂಕರ : ಅಂತಾರ.
ಗೋವಿಂದ : (ದೈನ್ಯದಿಂದ)
ಅಪ್ಪಾ, ಕಾಲ್ಹಿಡದ ಕುಂಡೀ ಎಳೀತೇನ ನೀ ಯಾರ ಹೇಳೊ. ನಿನಗೇನ ಬೇಕಾಗ್ಯದ, ಏನಾಗಬೇಕ ಹೇಳೊ. ವಯಸ್ಸಾಗಿ ಒಂದ ಕಾಲ ಮನ್ಯಾಗ ಇನ್ನೊಂದ ಕಾಲ ಗೋರ್ಯಾಗಿಟ್ಟಕೊಂಡ ನಾವs ದಿನ ಎಣಿಸಿಕೊಂಡ ಕುಂತಿದ್ದರ….
ಸರಸು : ನೀವಿನ್ನೊಂದ ಕಾಲಿಡಾಕ ಗೋರೀ ತೋಡಾಕ ಬಂದಾರ್ರೀ.
ಶಂಕರ : ಹುಶ್!
ಹುಶಪ್ಪ : ಸಾಹೇಬರ….
ಶಂಕರ : ಇವನ ಹಲ್ಲ ಮುರದ ಇಲ್ಲಿ ಎಣಿಸೊ.
ಹುಶಪ್ಪ : (ಓಡಿಹೋಗಿ ಬಂದು ಸುತ್ತಿಗೆ ತಂದು ಗೋವಿಂದನ ಬಳಿಗೆ ಹೋಗಿ ಹಲ್ಲು ಮುರಿಯಲು ಸಿದ್ಧನಾಗಿ)
ಬಾಯಿ ತಗೀರಿ.
ಕಾಶಿ : ಖರೆಖರೆ ಮುರೀತಿರೇನ? ಅಯ್ಯೋ, ಏ ನಂಜಯ್ಯಾ….
(ಎಂದು ಕಿರುಚುವಷ್ಟರಲ್ಲಿ ಸರಸು ಮಧ್ಯದಲ್ಲಿ ಬರುವಳು. ಅವಳನ್ನು ನೋಡಿ ಕಾಶಿ ಅಲ್ಲೇ ಮುದುಡಿ ಬಾಯಿ ಮುಚ್ಚಿಕೊಂಡಿರುವಳು. ಹುಶಪ್ಪ ಗೋವಿಂದನ ಸಮೀಪ ಹೋಗುತ್ತಿರುವಂತೆ ಗೋವಿಂದ ಹಿಂದೆ ಹಿಂದೆ ಸರಿಯುತ್ತಿದ್ದಾನೆ.)
ಹುಶಪ್ಪ : ಬಾಯಿ ತಗೀರೆಂದ್ರ,
(ಕಾಶಿಗೆ)
ಅವ್ವಾರ, ನೀವಾದರೂ ಹೇಳ್ರಿ. ಮತ್ತ ಹಲ್ಲಿನ ಸೆಟ್ ಹಾಕಸಾಕ ಬರಾಣಿಲ್ಲಾ? ತಗಿತಗೀರಿ-
ಗೋವಿಂದ : ಏ ಏ, ನೋಡs ಮತ್ತ, ಪೋಲೀಸ್ ಪೋಲೀಸ್…. ಅಲ್ಲ ತಗೀ, ಸುಮ್ಮನ ಹೋಗs ಮತ್ತ….
(ನಡುಗುತ್ತ ಹಿಂದೆ ಸರಿಯುತ್ತ ಸೋಫಾದ ಮೇಲೆ ಕುಕ್ಕರಿಸುವನು. ಹುಶಪ್ಪ ಹಾಗೇ ಅವನ ಕುತ್ತಿಗೆ ಹಿಸುಕುವುದಕ್ಕೆ ಕೈಹಾಕಿ, ಸ್ವಲ್ಪ ಹಿಸುಕಿ, ಅಳತೆ ನೋಡಿ ಈ ಕಡೆ ಬಂದು, ಎರಡೂ ಹಸ್ತ ಕೂಡಿಸಿ ಶಂಕರನಿಗೆ ಗೋವಿಂದನ ಕುತ್ತಿಗೆಯಳತೆ ತೋರಿಸುತ್ತ ಹೇಳುತ್ತಾನೆ. ಗೋವಿಂದ ಸತ್ತವನಂತೆ ಹಾಗೇ ಕೂತಿರುತ್ತಾನೆ.)
ಹುಶಪ್ಪ : ಇಷ್ಟ ಅದ ನೋಡ್ರಿ. ಅಂದರ, ಅರಜೀವಾಗಾಕ ಐದ ಮಿನಿಟು, ಪೂರಾ ಹೋಗಬೇಕಾದರ ಯೋಳ ಮಿನಿಟು. ಒಟ್ಟಿನ ಮ್ಯಾಲ, ಒದ್ದಾಡದs ಹೋಗೋ ಜೀವಾ ಅಲ್ಲ.
ಶಂಕರ : ಅದನ್ನ ಅವಗ ತೋರಿಸಿ-ಇನ್ನೊಮ್ಮೆ ಹಿಂಗೇನಾದರೂ ಹೊರಬೀಳೂ ಖಟಪಟಿ ಮಾಡಿದರ ಯೋಳ ಮಿನಿಟ ಹಿಡೀತದ ಅಂತ ಹೇಳು.
(ಶಂಕರ ಸರಸು ಹೋಗುವರು)
ಹುಶಪ್ಪ : ಇನ್ನೊಮ್ಮೆ ಹೊರಬೀಳೊ ಖಟಪಟಿ ಮಾಡಬ್ಯಾಡ್ರಿ. ತಕರಾರ ಮಾಡದs ಮನಸ್ಸಿನಾಗ ಅಳಾವ ಭಾಳ ದೊಡ್ಡ ಮನಿಶ್ಯಾ, ಏನ್ರೆಪಾ?
(ಗೋವಿಂದ ಇನ್ನೂ ಹಾಗೇ ಕೂತಿದ್ದಾನೆ. ಶಂಕರ ಸರಸು ಹೋಗಿರುವುದರಿಂದ ಧೈರ್ಯಗೊಂಡು ಕಾಶಿ ಗೋವಿಂದನನ್ನು ಅಲುಗಿಸುತ್ತ.)
ಕಾಶಿ : ಏಳ್ರಿ, ಅವರೆಲ್ಲಾ ಹೋಗ್ಯಾರೇಳ್ರಿ.
ಹುಶಪ್ಪ : ಏಳಾಣಿಲ್ಲೊ ಏನೊ! ನಾ ಇವರ ಕುತಿಗಿ ಎಷ್ಟ ಮಿನಿಟಿ ಹಿಡದಿದ್ನಿ ಹೇಳ್ರಿ?
ಕಾಶಿ : ಎಚ್ಚರಾಗರಿ, ಏಳ್ರಿ.
ಹುಶಪ್ಪ : ನಾ ಐದ ಮಿನಿಟ ಹಿಡಿದಿರಬೇಕೇನ್ರಿ? ಇಲ್ಲಾ! ಮತ್ಹೆಂಗ ಸತ್ತರು?
ಕಾಶಿ : ಅಯ್ಯೋ, ಎಚ್ಚರಾಗಿರಿ….
(ಎಚ್ಚರಿಸುತ್ತಿದ್ದಂತೆ ಅವನು ಸತ್ತು ಹೋಗಿರುವನೆಂದು ಹೆಚ್ಚು ಹೆಚ್ಚು ಖಚಿತವಾಗುತ್ತದೆ. ಮಾತನಾಡುತ್ತಿದ್ದವಳು ಬರಬರುತ್ತ ಹಾಡಿಕೊಂಡು ಆಳುತ್ತಾಳೆ.)
ನಾವ್ ಮೊದಲ ಚಾಳೀಸ ಹಾಕಬಾರದಿತ್ತರೀ….
ಹಾಕಬಾರದ ಹಾಕಿ ಕಕ್ಕೊ ಕಾರಭಾರ ಆಯ್ತೊ-!
ನನ್ನ ಹಿರಿಯ್ಯಾ||
ಬ್ಯಾಡ್ರೀ ಅಂತ ತಲಿತಲೀ ಬಡಕೊಂಡ ಹೇಳಿದರ,
ನನ್ನ ಮಾತ ಕೇಳಲಿಲ್ಲೋ
ನನ್ನ ಯಜಮಾನ||
ಹುಶಪ್ಪ : ಹಾಡಿಕೊಂಡ ಯಾಕಳ್ತೀರಿ ಬಿಡ್ರಿ. ಅವರಿಗೇನಾಗೇತಿ? ನೆನಪಾತ ಬಿಡ್ರಿ, – ನಾ ಮೂರs ಮಿನಿಟ ಅವರ್ನ ಹಿಡಿದಿದ್ನಿ. ಮೂರು ಮಿನಿಟನಾಗ? ಛೇ, ಛೇ ಶಕ್ಯs ಇಲ್ಲ.
ಕಾಶಿ : ನಿನ್ನ ಬ್ಯಾಸಿಗ್ಗಿ ತಂಪ ಆದ್ನಿ
ಚಳೀಗಿ ಜಳಾ ಆದಿನೋ||
ನನ್ನ ಗೋವಿಂದಾ||
ಹುಶಪ್ಪ : ಹೋದವರು ಅತ್ತರ ತಿರಿಗಿ ಬರತಾರೇನ್ರಿ? ನಿಮ್ಮ ಹಾದೀ ನೋಡಿಕೊಂಡ ಪಾರಾಗೋದ ಬಿಡತೀರಿ, ಗೋವಿಂದಾ ಗೋವಿಂದಾ ಅಂತ ಅಳತೀರಿ. ನಿಮ್ಮ ಮ್ಯಾಲ ನಮ್ಮ ಸಾಹೇಬರಿಗೇನ ಸಿಟ್ಟ ಐತಿ?
ಕಾಶಿ : ಆದರೂ,
ನೀ ನನ್ನ ಕಾಪಾಡಲಿಲ್ಲೊ|
ನನ್ನ ಗೋವಿಂದಾ||
ಹುಶಪ್ಪ : ಹುಚ್ಚಿಗೇನರೆ ಆಗಬೇಕೇನ್ರಿ? ಇವರಂತೂ ಹೆಂಗೂ ಸತ್ಹಾಂಗ ಕುಂತಾರ. ಹಾಂಗ ನೋಡಿದರ ಇವರ್ನ ಕಟ್ಟಿಕೊಂಡ ನೀವೇನ ಪಡದಿರಿ? ಒಂದು ಚಂದ ಉಡಲಿಲ್ಲಾ, ತೊಡಲಿಲ್ಲಾ. ಹೆಂಗರೆ ಆಗವೊಲ್ದಂದರ ‘ಅವ್ವಾ’ ಅನ್ನಾಕ ಒಂದ ಮಗ ಹುಟ್ಟಲಿಲ್ಲ. ಅನುಕೂಲದ ಹೆಸರ ಹೇಳಿ ಹೇಸಿಗೀ ಜೋಡಿ ಎಷ್ಟಂತ ಇರ್ತೀರಿ? ನಿನಗ ಇದೆಲ್ಲಾ ಗೊತ್ತಿಲ್ಲಂದಿರಿ? ತಿರಗಾಮುರಗಾ ಎಣಿಸಿದರ ನಿಮಗೆ ಭಾಳ ವಯಸ್ಸನೂ ಆಗಿಲ್ಲ. ಈ ಜಗತ್ತಿನಾಗಿನ್ನೂ ಎಷ್ಟೊಂದ ತೆಕ್ಕಿ ಖಾಲಿ ಅದಾವು!
ಕಾಶಿ : ನಿನ್ನ ಬೆನ್ನ ಕಡೆ ನೋಡಿದರ ಗುರತ ಹತ್ತತಿರಲಿಲ್ಲಾ.
ಆದರೂ ನಿನ್ನ ಬೆನ್ನ ಹತ್ತಿನೋ|
ನನ್ನ ಗೋವಿಂದಾ||
ಹುಶಪ್ಪ : ನೀವs ಹೂ ಅಂದರ ಅನುಕೂಲ್ಯಾಕರೀ?- ಸುಖಕ್ಕ ಸುಖಾನs ತೆಕ್ಕಿ ಹಾಯತೈತಿ, ಪಾರಾಗರಿ.
ಕಾಶಿ : (ಅಳು ನಿಲ್ಲಿಸಿ)
ಹೊಂಟ್ಹೋಗಂದೀ?
ಹುಶಪ್ಪ : ಚಂದ ಚಂದ ಕಾರಣಾ ಬಿಟ್ಟ ದರಿದ್ರ ಕಾರಣಾ ಹಿಡದ ಕೂತೀರಿ. ಸತ್ತದ್ದs ಖರೆ ಆದರ-ನಂಜಯ್ಯ ಬಂದ ನಿಮ್ಮನ್ನ ಬಾಡಿಗೀ ಕೇಳತಾನ. ಏನ್ಹೇಳತೀರಿ? ನಮ್ಮ ಸಾಹೇಬರಂತೂ ಊರ ಸುಟ್ಟರೂ ಹನುಮಪ್ಪ ಹೊರಗ!
ಕಾಶಿ : ಹೋಗಂದಿ?
ಹುಶಪ್ಪ : ಅಷ್ಟs ಅಲ್ಲ. ನಂಜಯ್ಯಗ ಗೊತ್ತಾಗೂ ಮೊದಲs ಓಡಿ ಹೋಗ್ರಿ ಮತ್ತ.
ಕಾಶಿ : ಹಂಗಾದರ ಹೋಗಲ್ಯಾ? ಈ ಹೆಣ?
ಹುಶಪ್ಪ : ಅವರು ಸತ್ತಿಲ್ರೀ. ದಂಗಬಡದ ಸತ್ತವರ್ಹಾಂಗ ಕೂತಾರಷ್ಟs. ಎದ್ದ ಕೇಳಿದರ ನೀವು ಸತ್ತಿರಿ ಅಂತ ತಿಳದ ಹೋದರಂತ ಹೇಳತೇನ ಹೋಗ್ರಿ.
ಕಾಶಿ : ಎದ್ದ ಕೇಳಿದರ ಹೇಳು : ನೀ ಯಾವ ಪಾರ್ಟ್ ಹಾಕಿದ್ದೆಂತ ಕಡೀಕೂ ನನಗ ತಿಳೀಲಿಲ್ಲಾ. ಆದರ ನಂದೂ ನಿನಗ ತಿಳೀಲಿಲ್ಲಂತ ಹೇಳು.
(ಓಡಿಹೋಗುವಳು. ಹುಶಪ್ಪ ಹಣೆ ಹಣೆ ಬಡಕೊಳ್ಳುತ್ತ ಕೂಡ್ರುವನು.)
ಹುಶಪ್ಪ : ಏನ ಮಂದಿ! ಏನ ನಾಟಕ! ಏನ ಕಂಪನಿ!
(ಕೂಡಲೇ ಶಂಕರ, ಸರಸಿ ರಂಗದ ಇನ್ನೊಂದು ಬದಿಯಿಂದ ಓಡಿ ಬಂದು ಕಾಶಿಯ ಬೆನ್ನುಹತ್ತುವರು. ಹುಶಪ್ಪನೂ ಅವರೊಂದಿಗೆ ಓಡುವನು. ಈಗ ಗೋವಿಂದನೊಬ್ಬನೇ ರಂಗದ ಮೇಲೆ ಇದ್ದಾನೆ. ದೊಡ್ಡ ದನಿ ತೆಗೆದು ಗಹಗಹಿಸಿ ನಗುತ್ತಾನೆ. ಅಷ್ಟರಲ್ಲಿ ಕಾಶಿ ಭಯಂಕರವಾಗಿ ಕಿರುಚಿದ್ದು ಕೇಳಿಸುತ್ತದೆ. ಸ್ವಲ್ಪ ಹೊತ್ತು ನೀರವ. ಗೋವಿಂದ ದಿಗ್ಭ್ರಾಂತನಾಗಿ ಕೂತಿದ್ದು ತಕ್ಷಣವೇ ಉಪಾಯ ಹೊಳೆದು, ಅವಸರದಿಂದ ಹೊರಟಿರುವಷ್ಟರಲ್ಲಿ ಶಂಕರ, ಸರಸು, ಹುಶಪ್ಪ ಮೂವರೂ ಕಾಶಿಯ ಹೆಣ ತಂದು ಸೋಫಾದ ಮೇಲೆ ಚೆಲ್ಲುತ್ತಾರೆ. ಗೋವಿಂದ ಮತ್ತೆ ಕುರ್ಚಿಯಲ್ಲಿ ಮುದುಡುತ್ತಾನೆ. ಹುಶಪ್ಪ ಒಳಗಡೆ ಹೋಗಿ, ಅಲ್ಲಿಂದಲೇ ‘ಗೋರಿ ತಯಾರಾಗೇತಿ ಬರ್ರಿ‘, ಎನ್ನುವನು. ಶಂಕರ, ಸರಸು ಕಾಶಿಯ ಹೆಣ ಒಳಗೆ ಒಯ್ಯುವರು.)
ತೆರೆ
ಚಾಳೇಶ : ಅಂಕ ೩
(ಅದೇ ದೃಶ್ಯ. ಗೋವಿಂದ ಆಲೋಚನಾಮಗ್ನನಾಗಿ ಕುರ್ಚಿಯಲ್ಲಿ ಕೂತಿದ್ದಾನೆ.)
ಗೋವಿಂದ : ಕಾಶೀ! ಕಾಶೀ! ಕಾಶೀ! ನಂದಾ ನಿಂದಾ ಏನ ಬಾಳ್ವೆ ಇದಾ? ಹೋಗೋ ಮೊದಲ ನೀ ಹೇಳಿದ್ದ ಖರೆ : ನಿಂದೂ ನನಗ ತಿಳೀಲೇ ಇಲ್ಲ. ಅದೊಂದ ನಾಯಿ ಇತ್ತು, ಆಡಿಸಿಕೊಂಡಿದ್ದಿ. ಆಗ ನಿನ್ನ ಎದಿ ಮ್ಯಾಲ ಕೈಯಿಟ್ಟ ಏನ ಕೇಳಿದರೂ ಕೊಡತಿದ್ದಿ; ಏನ ಹೇಳಿದರೂ ಹೌದಂತಿದ್ದಿ. ನಾಯಿ ಕಳದ ಮ್ಯಾಲ ಬಯ್ಯೋದಕ್ಕಲ್ದs ನೀ ಎದಕ್ಕೂ ಬಾಯಿ ತಗೀಲೇ ಇಲ್ಲ. ನಾ ಹೇಳಿದ್ದಕ್ಕ ನಾಲಿಗ್ಯಾಗ ಹೌದಂದಿ, ಕಣ್ಣ ಮೂಲ್ಯಾಗ ಅಲ್ಲಂದಿ; ಖರೆ ಯಾವುದೋ, ಸುಳ್ಳ ಯಾವುದೋ! ಆದರೂ ಹೋಗೋ ಕಾಲಕ್ಕ ಖರೇ ತಿಳಿಸಿ ಹೋದಿ, ಇದs ದೊಡ್ಡದು. ನಾ-ನೀ ಮೊದಲಿನ್ಹಾಂಗs ಇದ್ದಿದ್ದರ ನೀ ಸತ್ತಾಗ ಒಂದೆರಡ ಕಣ್ಣೀರ ಹಾಕಬೇಕಂತ ಇಟ್ಟಕೊಂಡಿದ್ದೆ. ಈಗ ನನಗ ನಾನs ಕಣ್ಣೀರ ಹಾಕಬೇಕಷ್ಟs. ನೀ ಏನs ಅನ್ನು,- ನಿನ್ನ ರಕ್ತದ ಒತ್ತಡ ಮಾತ್ರ ಘನಗರ್ದಿ. ಗಂಡಸರನ್ನ ಕಂಡ ಕೂಡ್ಲೆ ನೀ ಮನಸಿನಾಗ ಬೆರಳ ಸೀಪತಿದ್ದಿ, ನನಗ ಗೊತ್ತಿತ್ತು. ಆದರೂ ಮಂದಿ ಏನಂದಾರು-ಅಂತ ತಡಕೊಂಡಿದ್ದಿ. ಏನ ಬೆರಿಕಿ! ಜಗತ್ತಿನಾಗಿನ್ನೂ ತೆಕ್ಕಿ ಖಾಲೀ ಅವs ಅಂತ ಗೊತ್ತಾಗೋದs ತಡ, ಓಡಿ ಹೋದೆಲ್ಲ! ನಾನೂ ಓಡಿಹೋಗವನs ಆದರೇನ ಮಾಡ್ಲಿ?
(ಸುತ್ತ ಯಾರೂ ಇಲ್ಲದ್ದನ್ನು ಗಮನಿಸಿ ಇದೇ ಸಮಯವೆಂದು ಓಡಿ ಹೋಗಲು ಅವಸರದಿಂದ ಹೊರಡುವನು. ಅನಿರೀಕ್ಷಿತವಾಗಿ ಸರಸು ಬರುವಳು.)
ಸರಸು : ಮಾವ, ಇನ್ನೂ ಆ ಕಳ್ಳಬುದ್ಧಿ ಬಿಟ್ಟಿಲ್ಲ, ಹೌದಲ್ಲ?
ಗೋವಿಂದ : ನೋಡವಾ, ನೀವ್ಯಾರು? ನಿಮಗೇನ ಬೇಕು? ನನ್ನಿಂದೇನಾಗಬೇಕು? ನನಗ್ಯಾಕ ಗಂಟ ಬಿದ್ದೀರಿ? ತಾಯೀ ಅಂದ ಕೈ ಮುಗೀತೇನು, ಹೇಳಬಾರದ?
ಸರಸು : ಇದೇನ ಮಾವಾ, -‘ಏ ಸರಸೂ, ಒಂದ ಕಪ್ ಚಾ ಮಾಡು’ ಅನ್ನೋದ ಬಿಟ್ಟ ಹಿಂಗಂತೀರಿ?
ಗೋವಿಂದ : ಇನ್ನೇನ ಹೇಳ್ಲಿ? ನಿನ್ನ ಚಪ್ಪಲಿ ತಲೀಮ್ಯಾಲಿಟ್ಟಕೊಂಡ ಕುಣೀಲ್ಯಾ? ಸಾಕಲ್ಲ- ಇಷ್ಟ ಹೊತ್ತ ಬೈದಿರಿ, ಅಣಕಿಸಿದಿರಿ, ಹಲ್ಲ ಮುರ್ಯಾಕ ಬಂದಿರಿ, ಇರೋದೊಂದ ಹೇಂತೀನ ಕೊಂದಿರಿ. ನನ್ನ ಕೊಲ್ಲಬೇಕಂತೀರಿ ಹೌಂದಲ್ಲೊ? ಯಾರಂತ ಹೇಳಿಯಾದರೂ ಕೊಲ್ಲರಿ. ಹೆಸರ ಗೊತ್ತಾದರ ನಿಶ್ಚಿಂತ ಸಾಯಬಹುದು. ನಿನಗಿನ್ನೂ ದಯಾ ಮಯಾ ಕರುಣಾ ಬರಲಿಲ್ಲಲ್ಲ ಎವ್ವಾ! ನಿನಗೂ ನನ್ನ ಸರಿ ಅಪ್ಪ ಇದ್ದಿದ್ದಾನು. ನಾನs ಅವನಂತ ತಿಳಿಕೊಂಡ ಉದ್ಧಾರ ಮಾಡಬಾರದ?
ಸರಸು : (ಒಮ್ಮೆಲೆ ಬಾಯಿಮಾಡಿ ಅಳುತ್ತ)
ಅಯ್ಯೋ ಎವ್ವಾ….
ಗೋವಿಂದ : ಯಾಕ ಏನಾಯ್ತು?
ಸರಸು : ನೀವು ನನ್ನ ಮಾವನವರ ಅಲ್ಲ ಹಾಂಗಾದರ?
ಗೋವಿಂದ : ನಾ ಯಾಕ ನಿನ್ನ ಮುಂದ ಸುಳ್ಳ ಹೇಳಲೇ ಹಡೆದವ್ವಾ?
ಸರಸು : ಹಾಗಂತ ಅವರs ಹೇಳಿದರು.
ಗೋವಿಂದ : ಛೇ ಛೇ, ನಾ ಸುಳ್ಳ ಹೇಳಿದರ ನಾಲಗ್ಯಾಗ ಹುಳಾ ಬೀಳಾಕಿಲ್ಲಾ?
ಸರಸು : ಈ ಮಾತ ಖರೇ ಏನ್ರಿ?
ಗೋವಿಂದ : ನನ್ನಾಣಿ ನಿನ್ನಾಣಿ ಖರೆ.
ಸರಸು : ಅವರೂ ಆಣಿ ಮಾಡಿಯೇ ಹೇಳಿದ್ದರು.
ಗೋವಿಂದ : ಏನಂತ?
ಸರಸು : ನೀವs ನನ್ನ ಮಾವಂತ.
ಗೋವಿಂದ : ಹಾ ನೋಡಿದಿಲ್ಲ? ನಿನಗೂ ಪೇಚ ಹಾಕ್ಯಾನ. ಮತ್ತೇನ ಹೇಳದಾ?
ಸರಸು : ಆ ಮುದಿಕಿ, ಅಂದರ ನಿಮ್ಮ ಹೆಂಡ್ತಿ-ನಮ್ಮತ್ತೆ ಅಂದರು.
ಗೋವಿಂದ : ಏನ್ಸುಳ್ಳಾ! ಏನ್ಸುಳ್ಳಾ!
ಸರಸು : ನೀವು ದೊಡ್ಡ ಸಂಸ್ಥಾನಿಕರು ಅಂತ ಹೇಳಿದರು.
ಗೋವಿಂದ : ಛೇ, ನೀನs ನೋಡೀಯಲ್ಲs ನಮ್ಮವ್ವಾ. ಬಾಡಿಗೀ ತೀರಿಸಿಲ್ಲಾ?
ಸರಸು : ನೀವು ಈ ಭಾಗದೊಳಗೆ ಭಾಳ ಪ್ರಸಿದ್ಧರು ಅಂತಂದ್ರು.
ಗೋವಿಂದ : ಹೂ. ಸಾಲಗಾರರಿಗೆಲ್ಲಾ ನಾ ಪ್ರಸಿದ್ಧ ಮತ್ತ.
ಸರಸು : (ಮತ್ತೆ ಅಳುತ್ತ)
ನನಗೆ ಮೋಸ ಮಾಡಿ ಮದಿವ್ಯಾದರು.
ಗೋವಿಂದ : ನೋಡಿದಿಲ್ಲ? ನನಗ ಅನ್ನಿಸಿತ್ತು: ಇವ ನನಗಿಂತ ಭಾರೀ ಆಸಾಮಿ ಅಂತ. ಏನ ಮಂದಿ! ಛೇ! ಇಷ್ಟ ಸುಳ್ಳ?
ಸರಸು : ಕಾಲ ಬೀಳತೇನು, ನಿಮ್ಮ ಜೋಡೀ ನನ್ನನ್ನೂ ಕರಕೊಂಡ ಹೋಗ್ರೀ.
ಗೋವಿಂದ : ಖರೆ ಖರೇನ?
ಸರಸು : ಹೂನ್ರಿ. ಇವರು ಇಂಥಾ ಮೋಸಗಾರರಂತ ನನಗ ತಿಳೀಲಿಲ್ಲರಿ.
ಗೋವಿಂದ : ಚಿಂತೀ ಮಾಡಬ್ಯಾಡ. ನೀ ನನಗ ಸಾಮೀಲಾದರ ಇಬ್ಬರೂ ಕೂಡಿಕೊಂಡs ಹೋಗೋಣು. ನಿನ್ನ ತೌರುಮನಿ ಯಾವುದು ಹೇಳು, ಅಲ್ಲೀತನಕ ಬಂದು ಮುಟ್ಟಿಸಿ ಬರತೇನ, ಏನವಾ.
ಸರಸು : ಸುಟ್ಟಿತು ತೌರಮನಿ. ಇವರ ಜೋಡೀ ಓಡಿ ಬಂದೇನಿ, ತೌರಮನೀಗಿ ಹೆಂಗಂತ ಮುಖ ತೋರಸ್ಲಿ? ನನ್ನ ಪಾರಮಾಡಿ ಮದಿವೀ ಮಾಡಿಕೊಳ್ತೀರಿ?
ಗೋವಿಂದ : ಮದಿವಿ?
ಸರಸು : ಹೂ.
ಗೋವಿಂದ : ಹಾಸಿಕೊಂಡೇನಂದರ ಒಂದ ಜಮಖಾನ ಇಲ್ಲಾ, ಅದರ ಮ್ಯಾಲೊಂದ ಹೆಣ್ಣ ಬೇಕs ನನಗ? ಮಗಳ ಸರಿ, ಸಣ್ಣ ವಯಾದಾಕಿ, ಹೆಂಗ ಮದಿವ್ಯಾದೇನು?
ಸರಸು : ನೀವೇನ ಥೇಟ ಮುದುಕರ್ಹಾಂಗs ಆಡತೀರಲ್ರೀ? ತೊಗಲ ಮುಪ್ಪಾದರ ಒಳಗಿನ ಹುಳಿ ಮುಪ್ಪಾಗಬಲ್ದs? ಹೆಚ್ಚು ಕಮ್ಮಿ ಆದರ ಹೊಂದಿಕೋ ಬೇಕು. ಅದಕ್ಕs ನಿಮ್ಮ ಹೇಂತೀ ಮ್ಯಾಲ ಭಾಳ ಸಿಟ್ಟ ಬರತಿತ್ತರಿ ನನಗ!
ಗೋವಿಂದ : ಯಾಕಂದಿ?
ಸರಸು : ಯಾಕಂದರ ಮನಸ್ಸಿನಾಗs ಹೇಳಿಕೋತಿದ್ಲು; ಇವ ಖರೆ ಗಂಡಸಲ್ಲ,- ಅದು ತನಗೂ ತಿಳಿದ ಬಿಟ್ಟೈತಿ. ಅದಕ್ಕs ನನ್ನ ಮ್ಯಾಲ ಸಂಶೆ ತಗೋತಾನಂತ.
ಗೋವಿಂದ : ಅಲ್ಲಾ? ನನಗೂ ಗೊತ್ತಿತ್ತದು. ಇನ್ನೇನ ಅಂದಕೋತಿದ್ಲು?
ಸರಸು : ಭಾಡ್ಯಾ! ಪ್ರೀತಿ ಮಾಡತೇನಂತ ತೆಕ್ಕಿ ಒಡ್ಡತಾನು, ಹೋಗಿ ತಬ್ಬಿದರ ಹೊಡ್ಯಾಕ ಸುರು ಮಾಡತಾನ. ಜಿಗಟಿದ್ದರ ಹಿಂಗ ಮಾಡ್ಯಾನು? ಮತ್ತ ಬಿಳೀ ಕೂದಲಿಗಿ ಕಪ್ಪ ಬಣ್ಣಾ ಹಚ್ಚಿಕೊಳ್ತಾನ – ಒಳಗ ಹಚ್ಚಿಕೊಳ್ಲಿ, ಹೌದಂದೇನ.
ಗೋವಿಂದ : ಅಂತಿದ್ಲು?
ಸರಸು : ನಾ ಹಾಂಗೆಂದೂ ಅನ್ನೋದಿಲ್ಲ. ಮದಿವೀ ಮಾಡಿಕೊಳ್ತೀರಿ ಹೌಂದಲ್ಲ?
ಗೋವಿಂದ : ಹಿಂಗಂದಿ?
ಸರಸು : ಇವರ್ನ ಬಿಟ್ಟ ಓಡಿಬಂದರ ಮತ್ತೆಲ್ಲಿ ಹೋಗ್ಲಿ ಹೇಳ್ರಿ?
ಗೋವಿಂದ : ಯಾಕ ಚಡಪಡಸ್ತಿ? ಜಗತ್ತಿನಾಗ ಇನ್ನೂ ಎಷ್ಟೊಂದ ತೆಕ್ಕಿ ಖಾಲೀ ಅವ!
ಸರಸು : ಜಗತ್ತs ಬ್ಯಾರಿ, ನೀವs ಬ್ಯಾರಿ! ನಿಮಗಿದ್ಧಾಂಗ ಜಗತ್ತಿಗೇನ ಒಂದ ಮೊದಲೈತಿ? ಒಂದ ತುದಿ ಐತಿ? ನೀವಷ್ಟ ದೂರ ನಿಂತ ಮಾತಾಡಿದರ ಇಲ್ಲಿ ನನ್ನ ಮೈಯಾಗ ತೂತ ಬೀಳತಾವ!
ಗೋವಿಂದ : ನೀನs ತಯ್ಯಾರಿದ್ದರ ನಾ ಯಾಕ ಒಲ್ಲೆನ್ನಲಿ?
ಸರಸು : ಹಾಂಗಾದರ ಹೋಗೋನ್ನಡೀರಿ ಮತ್ತ.
ಗೋವಿಂದ : ನಾವಿಬ್ಬರೂ ಓಡಿಹೋದರ ನಿನ್ನ ಗಂಡಗ ಸಂಶೆ ಬರ್ತದಲ್ಲಾ? ಅದಕ್ಕ ಮೊದಲ ನನ್ನ ಪಾರುಮಾಡು. ನಾ ಹೋಗಿ ಸ್ನೇಶನ್ನದಾಗ ನಿಂತಿರತೇನು, ಆಮ್ಯಾಲ ನೀ ಬಾ. ಇದ್ಹೆಂಗ?
ಸರಸು : ಹಾಂಗಿದ್ದರ ನಾ ಹೇಳಿದಾಂಗ ಕೇಳ್ರಿ. ನೀವು ಎರಡೂ ಕೈಯಾ ಮಣಕಾಲಾ ಊರಿ ನಡೀರಿ. ಏಕದಂ ಅವರ್ಯಾರಾದರೂ ಬಂದರ ವೊವ್ ವೊವ್ ವೊವ್ ಅಂತನ್ನಬೇಕs ಮತ್ತ. ಅಂದರ ‘ಹಚ್ಯಾ ನಾಯಿ ಇಲ್ಲಿ ಯಾಕ ಬಂದೈತಿದಾ? ಹೊರಗ್ಹಾಕೊ’ ಅಂತಾರ. ಹುಶಪ್ಪ ಬಂದ ಹೊರಗ ಹಾಕತಾನ, ಹೋಗಿಬಿಡ್ರಿ. ಒಂದ ಗುಟ್ಟ ಹೇಳಿರತೇನ, ಯಾರ ಮುಂದ ಹೇಳಬ್ಯಾಡ್ರಿ, ನಮ್ಮ ಯಜಮಾನರಿಗಿ ಕುಂತ ನಿಂತವರೆಲ್ಲಾ ಮನಿಶೇರ್ಹಾಂಗ, ಬಗ್ಗಿದವರೆಲ್ಲಾ ನಾಯಿs ಹಾಂಗ ಕಾಣತಾರ!
ಗೋವಿಂದ : ಖರೇ ಹೌಂದಲ್ಲ!
ಸರಸು : ನನ್ನ ನಂಬಿ ನೋಡ್ರಿ. ಅಂಧಾಂಗ ಕೊರಳಾಗೊಂದ ಬೆಲ್ಟ ಕಟ್ಟಿಕೊಳ್ರಿ. ಮುನಸೀಪಾಲ್ಟಿ ಮಂದಿ ‘ಇದ್ಯಾವದೋ ಭಿಡಾಡಿ ನಾಯಂ’ತ ಕೊಂದ ಒಗದಾರು! ನಿಮಗವರೇನೂ ಮಾಡಾಂಗಿಲ್ಲ. ನಾಯಂತ ತಿಳದ ಸುಮ್ಮನs ಕುಂತಿರತಾರ. ನಿಮ್ಮ ಮ್ಯಾಲ ಕೈ ಮಾಡಿದರ ನನಗ ‘ಹುಚ್ಚರಂಡೇ’ ಅಂತ ಬೈಯಿರಿ, ಆಯ್ತಿಲ್ಲೋ?
ಗೋವಿಂದ : ಬೆಲ್ಟ ಎಲ್ಲಿಂದ ತರೋದು?
ಸರಸು : (ಹಾ ಎನ್ನುವುದರೊಳಗಾಗಿ ಒಳಹೋಗಿ ಬೆಲ್ಟು ತರುವಳು)
ತಗೊಳ್ರಿ, ಲಗೂ ಬಗ್ಗರಿ ಮತ್ತ. ಅವ ಕೊಲ್ಲತೀವಿ, ಕೊಲ್ಲತೀನಿ ಅಂತಿದ್ದ. ನಾ ಏನೇನೋ ಕೇಳ್ತಿದ್ದೆ-ಉದಾ: ಯಾರನ್ನ? ಯಾಕ? ಹೆಂಗ?- ಅಂತ.
(ಗೋವಿಂದ ಬೆಲ್ಟು ಕಟ್ಟಿಕೊಂಡು ಬಗ್ಗಿ ಕೈಕಾಲೂರಿ ನಡೆಯುವನು)
ಸ್ಟೇಷನ್ನದಾಗ ಇರ್ತೀರಿ ಹೌಂದಲ್ಲ?
ಗೋವಿಂದ : ಓಹೋ!
(ಹಾಗೇ ನಡೆದಾಗ ಶಂಕರ, ಹುಶಪ್ಪ ಮಾತಾಡಿಕೊಂಡೇ ಬರುವರು, ಗೋವಿಂದ ಹೆದರಿ ಅಲ್ಲಿಯೇ ಸ್ವಲ್ಪ ಹೊತ್ತು ನಿಂತು, ನಿಧಾನವಾಗಿ ನಡೆಯುವನು.)
ಸರಸು : ನೋಡ್ರಿ ಸಾಹೇಬರ, ಮಂತ್ರೀಗಿ ಬೈದ ಬಾ ಅಂದರ ಬಂದೇನು! ಈ ಕೊಲ್ಲೋ ಕೆಲಸ ನನ್ನ ಕೈಯಿಂದಾಗಾಣಿಲ್ಲ ತಗೀರಿ. ಮನ್ನಿ ಮನ್ನಿ ಮೂರ ಸಾವಿರ ಮಂದಿ ಪೋಲೀಸರನ್ನ ನೇಮಿಸಿಕೊಂಡಿದಾರಂತ; ಪೇಪರ ಓದಲಿಲ್ಲರಿ?
ಶಂಕರ : ಹೇಳಿದಷ್ಟ ಕೇಳ.
(ಕದ್ದು ನಿಧಾನವಾಗಿ ಹೋಗುತ್ತಿರುವ ಗೋವಿಂದನನ್ನು ನೋಡಿ)
ಅರೆ! ಮನ್ಯಾಗ ನಾಯಿ ಬಂದೈತಲ್ಲೊ! ಏ ಹುಶ್ಯಾ, ಏನೋ ಇದು? ಸೂಳೀಮಗನs ಮನೀ ಹೀಂಗs ಕಾಯೋದಾ? ನಮ್ಮಪ್ಪ ಎಲ್ಲಿ ಹೋದರು?
ಹುಶಪ್ಪ : ನಂಗೊತ್ತಿಲ್ಲರಿ.
ಶಂಕರ : ಒಳಗ ಇದ್ದಾರೇನ್ನೋಡು
(ಹುಶಪ್ಪ ಹೋಗುವನು)
ನಿನಗೆಷ್ಟ ಹೇಳಬೇಕು? ಮೊದಲs ಮುದುಕಾ, ಹೊರಗ ಕತ್ತಲಿ, ಅವ್ವ ಹೋದದ್ದ ಭಾಳ ಮನಸ್ಸಿಗಿ ಹಚ್ಚಿಕೊಂಡನೋ ಏನೋ! ಸರಸೂ, ನೀ ನೋಡೀಯೇನs?
ಸರಸು : (ನಗುತ್ತ)
ಇಲ್ಲವಲ್ಲ!
ಶಂಕರ : ಎಲ್ಲಿ ಹೋದರು ಹಾಂಗಾದರ? ಯಾವದೋ ಸಾಕಿದ ನಾಯಂತ ಕಾಣತದ.
ಹುಶಪ್ಪ : (ಓಡಿಬಂದು)
ಊಹೂ. ಹಾಂಗೇನ ತಿಳೀಬ್ಯಾಡ್ರಿ, ಜೈನರೇನೋ ‘ಅಹಿಂಸಾ ಸಂಘ’ ಮಾಡಿ ಭಿಡಾಡಿ ನಾಯಿಗೆಲ್ಲಾ ಪಟ್ಟೀ ಕಟ್ಟತಾರಂತ. ಯಾವದು ಭಿಡಾಡಿ ನಾಯಿ, ಯಾವದು ಸಾಕಿದ ನಾಯಿ ಅಂತ ಗೊತ್ತಾಗೋದs ಇಲ್ಲ.
ಶಂಕರ : (ಗೋವಿಂದನ ಸುತ್ತ ಮುತ್ತ ಪರೀಕ್ಷಿಸಿ ನೋಡಿ)
ಇದಕ್ಕ ಬಾಲs ಇಲ್ಲಲ್ಲೊ?
ಹುಶಪ್ಪ : ಕುಂಡ್ಯಾಗ ಹಾಕಿಕೊಂಡೈತೇನ ನೋಡ್ರೀ.
ಶಂಕರ : ಇಲ್ಲಾ.
ಹುಶಪ್ಪ : ಹಾಂಗಾದರ ಇದ ಜಾತಿವಂತ ನಾಯೀನs ಇರಬೇಕ ಬಿಡ್ರಿ. ಬ್ಯಾಟೀ ನಾಯಿದ್ದರ ಬಾಲಾ ಬೇಕಂತs ಕತ್ತರಸ್ತಾರ.
ಶಂಕರ : ಯಾಕ?
ಹುಶಪ್ಪ : ಯಾಕಂದರ ಬ್ಯಾಟಿ ಆಡೋವಾಗ ಮಿಕ ಬಂದ ಬಾಲಾ ಹಿಡಿದಾವಂತ! ಇಲ್ಲಾ ಕುಂಡ್ಯಾಗ ಹಾಕ್ಕೊಳ್ಲಿಕ್ಕಾದರೂ ಕಲಿಸ್ತಾರ, ಇಲ್ಲಾ ಕತ್ತರಿಸಿ ಹಾಕತಾರ
ಶಂಕರ : ಕಣ್ಣ ಕಿಸದ ಹಿಂದ ಎಲ್ಯಾದರೂ ಅದs ಏನ್ನೋಡೋ-
ಹುಶಪ್ಪ : (ಹಿಂದೆ ಹೋಗಿ ಬಾಗಿ ನೋಡುತ್ತಿರುವಾಗ ಗೋವಿಂದ ವೊವ್ ವೊವ್ ಬೊಗಳುವನು)
ಛೇ, ನಾಯಿ ಘನ ಚೂಟಿ ಐತಿ ಬಿಡಿರಿ! ಇಂಥಾ ನಾಯಿಗೇನರಿ? ಹಾರೋರ ಬೋಳೇರ ಕೇಳಿದಷ್ಟ ರೊಕ್ಕಾ ಕೊಟ್ಟ ಕೊಳ್ಳತಾರ. ಮಾರೋನಂತೀರಿ?
ಶಂಕರ : ಛೇ ಛೇ, ಯಾರ ನಾಯೀನೊ ಏನೋ! ಹೊರಗ ಹಾಕಿ ಬಿಡು.
ಹುಶಪ್ಪ : ಹಚ್ ಹಚ್ ಹಚ್ಯಾ! ನಡೀ ಹೊರಗ
(ಗೋವಿಂದ ಒಂದೆರಡು ಅಡಿ ಮುಂದುವರಿಯುವನು)
ಸರಸು : ಅಯ್ಯ! ತಡಿಯೋ! ಈ ನಾಯೀ ಮುಖಾ ನಮ್ಮ ಮಾವನವರ ಮುಖ ಧಾಂಗs ಇಲ್ಲರಿ?
ಶಂಕರ : (ಸಿಟ್ಟಾದಂತೆ ನಟಿಸುತ್ತ)
ಯಾಕ? ನಾಲಿಗೀ ಭಾಳ ಸಡ್ಲ ಬಿಡತಿ? ಕೊಡಂತಿಯೇನ ಬರಿ? ನಮ್ಮಪ್ಪ ನಿನಗ ಅಷ್ಟ ಹಗರಾಗಿ ಕಂಡರಲ್ಲಾ?
ಸರಸು : ಅಯ್ಯ, ನಿಮಗ ಅಪ್ಪಾದರ ನನಗ ಮಾವ ಆಗಲಿಲ್ಲಾ? ನೋಡಿ ಮಾತಾಡ್ರೀ ಅಂದರ.
ಹುಶಪ್ಪ : (ಪರೀಕ್ಷಿಸಿ ನೋಡುತ್ತ)
ಸಾಹೇಬರ ಹೌಂದರೀ! ಒಂದ ಸಲ ನೋಡ್ರಿ.
ಶಂಕರ : ಸಲಿಗೀ ನಾಯಿ ತಲೀಗೇರಿತಂತ. ಯಾಕಲಾ ಮಗನs?-ನಮ್ಮಪ್ಪಂದರ ಯಾರಂತ ತಿಳಿದೀಯೊ? ಅವರು ಕೊಂದ ಹಾಕಿದಷ್ಟು ತಗಣಿ ನೀ ನಿನ್ನ ಜನ್ಮದಾಗ ನೋಡೀಯೇನ? ಆs ಅಂತ ಆಕಳಿಸಿದರ ಉಸಿರಿನ ಪರಿಮಳದಿಂದ ಇಡೀ ಮನಿ ಘಮಘಮಾ ಘಮಾಡಿಸ್ತಿತ್ತ. ಕರೀಕಂಬಳಿ ಗದ್ದಿಗೀ ಹಾಸಿ, ರೋಖ ರೂಪಾಯಿ ಎರಡ ಲಕ್ಷ ಎಣಿಸಿ, ಈ ಮನೀ ಕೊಂಡ ‘ತಗೋ ಮಗನs’ ಅಂತ ನನಗ ಬಿಟ್ಟಹೋದರು. ಅವs ಎಲ್ಲಿ? ಈ ಪಿಸ್ ನಾಯಿ ಎಲ್ಲಿ?
ಹುಶಪ್ಪ : ಒಂದs ಸಲ ನೋಡ್ರೀ.
ಶಂಕರ : ಎಲ್ಲಿ ನೋಡೋಣು
(ನೋಡುತ್ತಾನೆ. ಗೋವಿಂದ ಮುಖ ಕೆಳಗೆ ಹಾಕುವನು)
ಎಲ ಎಲಾ! ಹೌಂದಲ್ಲೊ? ನಾಯಿ ಕೂಡಾ ಮನಿಶೇರ್ಹಾಂಗ ಇರ್ತಾವಲ್ಲೊ! ಅದ ಹೌದು! ಅದs ಮೂಗಾ, ಅವs ಕಣ್ಣಾ! ಆದರೂ ನಮ್ಮಪ್ಪಂತ ಅನ್ನಾಕ ನಾಯೇನ ತಯ್ಯಾರಿಲ್ಲ ಬಿಡು. ಯಾರಿಗ್ಗೊತ್ತ? ಇದ ನನ್ನ ಅಣ್ಣೋ ತಮ್ಮೋ ಇರಬೇಕ. ಇಲ್ಲದಿದ್ದರ ಎಲ್ಲೀದೋ ನಾಯಿ ಇಲ್ಲಿಗ್ಯಾಕ ಬರಬೇಕು? ನೀ ಏನs ಅನ್ನು, ನಮ್ಮಪ್ಪನ ಕಾರಭಾರ ಘನ ದೊಡ್ಡುವು!
ಸರಸು : ಇದ್ದರೂ ಇರಬೇಕ್ರಿ. ಯಾಕಂದರ ನಮ್ಮತ್ತೆ ಸವತಿಮತ್ಸರದಿಂದ ನಾಯಿ ನಾಯಿ ಅನ್ನತಿರಲಿಲ್ರಿ?
ಶಂಕರ : ಇರಬೇಕೇನು? ನಮ್ಮಣ್ಣs ಹೌದಿವ!
ಹುಶಪ್ಪ : ಛೇs, ಹೋಗೋ ನಿನ್ನ! ಇದs ನಿಮ್ಮಪ್ಪರೀ.
ಶಂಕರ : ನಾನಿದನು ಒಪ್ಪಲಾರೆ.
ಹುಶಪ್ಪ : ನಾಯಿ ಅಂಗೀಧೋತ್ರ ಉಡತಾವೇನ್ರಿ?
ಶಂಕರ : ನಮ್ಮಪ್ಪ ಶ್ರೀಮಂತ,-ಮಗನಿಗೆ ಹಾಕಿರಬಾರದ್ಯಾಕ?
ಹುಶಪ್ಪ : ಬರೋಬರಿ ಬಿಡ್ರಿ, ಹೊರಗ ಹೊಡೀಲೇನ್ರಿ?
ಶಂಕರ : ತಡಿ, ತಡಿ, ಇನ್ನೊಂದ ಸಲ ನೋಡೋಣು.
(ಪರೀಕ್ಷಿಸಿ ನೋಡಿ ಆಶ್ಚರ್ಯ ನಟಿಸುತ್ತ)
ಹೌಂದಲ್ಲೊ! ನಾ ಹೇಳಿದ್ದಿಲ್ಲಾ ನಿನಗ-ನನ್ನ ಕಣ್ಣ ಮಂದ ಕಾಣತಾವಂತ, ಈಗ ಗುರುತ ಸಿಕ್ಕಿತ ನೋಡ. ಇದ ನಮ್ಮಪ್ಪನೂ ಅಲ್ಲೊ? ಯಾವದೋ ನಾಯಿ! ಅಂಗೀ ಧೋತ್ರ ಉಟ್ಟಿತ್ತು,- ನಮ್ಮಪ್ಪನs ಇರಬೇಕಂತ ಮನೀ ಹೊಕ್ಕಿನೆಪಾ! ಇದ ನೋಡಿದರ ನಾಯಿ! ನಾವು ಯಾವದೋ ತಪ್ಪ ಮನೀ ಹೊಕ್ಕಿವಲ್ಲೊ! ಹೊಡಿ ಹೊಡಿ, ಹೊರಗ ಹಾಕು.
(ಹುಶಪ್ಪ ಹಚ್ಯಾ ಎಂದು ಹೊಡೆಯಲಾರಂಭಿಸುವನು. ಗೋವಿಂದ ಮುಖ ಎತ್ತಿ ಒಂದು ಸಲ ಕ್ರೂರದೃಷ್ಟಿಯಿಂದ ಎಲ್ಲರನ್ನೂ ನೋಡುವನು. ಶಂಕರ ಸರಸು ಜೊತೆ ಮಾತಾಡುತ್ತಲೇ ಇರುವನು.)
ಶಂಕರ : ನಿನಗೂ ಕಣ್ಣಿಲ್ಲೇನ? ಹೇಳಬಾರದ?
ಸರಸು : ನೀವು ನನಗ ನಿಮ್ಮಪ್ಪನ್ನ ಮೊದಲ ತೋರಿಸಿದ್ದಿರೇನ?
ಶಂಕರ : ನನಗೆ ಭಾರೀ ದೊಡ್ಡ ಆಘಾತ ಆಗ್ಯsದ. ನಾ ಈಗ ಕನಿಷ್ಟ ಪಕ್ಷ ಮೂರ್ಛೆ ಹೋಗಬೇಕು! ಎಲ್ಲಿ ಬೀಳಲಿ?
(ಹುಶಪ್ಪನಿಗೆ)
ಹಾಕಲ್ಲೊ ಹೊರಗ.
ಹುಶಪ್ಪ : ಅಯ್ಯಯ್ಯೊ! ಈ ನಾಯೀ ಒಳಗಿಂದ ನಿಮ್ಮಪ್ಪ ಉದಯ ಆಗತಾನ ನೋಡ್ರೀ!
(ಗೋವಿಂದ ನಿಷ್ಠುರವಾಗಿ ಕೊರಳಪಟ್ಟಿ ಬಿಚ್ಚಿಕೊಂಡು ಏಳುತ್ತಾನೆ. ತಿರಸ್ಕಾರದಿಂದ ಅವರ ಕಡೆ ನೋಡುತ್ತಿರುವಾಗ ಸರಸು ಚಪ್ಪಾಳೆ ತಟ್ಟುತ್ತ)
ಸರಸು : ಮಾವ ಬಂದರು! ಮಾವ ಬಂದರು! ಮಾವ ಬಂದರು.
ಹುಶಪ್ಪ : (ಕಣ್ಣು ಉಜ್ಜಿಕೊಳ್ಳುತ್ತ)
ಇದೇನ ಹೊಯ್ಕಪಾ?
ಶಂಕರ : ನಾ ಹೇಳಿದ್ದಿಲ್ಲಾ ಮಗನs -ನಮ್ಮಪ್ಪ ಗುಬ್ಬೀ ಕಂಪನ್ಯಾಗಿದ್ದ. ಯಾರ ಬೇಕಾದವರ ಪಾರ್ಟ್ ಹಾಕತಿದ್ನಂತ? ಈಗ ಕೇಳು: ನೀ ಯಾರಂತ?
ಗೋವಿಂದ : (ನಿರ್ಧಾರದಿಂದ ಹೊಡೆಯುವ ಪೂರ್ವತಯಾರಿಯೆಂಬಂತೆ ಕೈಯ ಬೆಲ್ಟನ್ನು ತಿರುಗಿಸುತ್ತ)
ಮುಗಿತೋ? ಇನ್ನೂ ಅದsನೋ? ಇದ್ದರ ಹೇಳ್ರಿ. ಇನ್ನ ಐದ ಮಿನಿಟಿ ಕೊಡತೇನ.
(ಮೂವರೂ ಭುಜ ಹಾರಿಸುತ್ತ ಸೊಂಡಿ ಮುರಿದು ನಿರ್ಲಕ್ಷತನ ಸೂಚಿಸುವರು.)
ನೀವು ಯಾರು ಅನ್ನೋದ ನನಗೀಗ ಗೊತ್ತಾಯ್ತು. ಇದ ನನ್ನ ಮಗ, ಈಕಿ ಸೊಸಿ, ಇವ ನಮ್ಮಾಳು; ಹೌಂದಲ್ಲ?
(ಯಾರೂ ಮಾತಾಡುವುದಿಲ್ಲ. ಆದರೆ ಅಧೈರ್ಯರಾಗುತ್ತಾರೆ.)
ಹೂ ಅಂತೀರೋ? ಸೂಳೀಮಕ್ಕಳಾಗುತೀರೊ?
(ಮತ್ತೆ ಸ್ತಬ್ಧ)
ನಾ ಯಾರಂತ ಕೇಳಿದೆಲ್ಲ? ನಾ ಸಾಲಾ ಇಸಕೊಂಡದ್ದ ಹೌಂದು. ತೀರಸದs ಇದ್ದದ್ದೂ ಹೌಂದು. ಬಾಡಿಗೀ ಕೊಟ್ಟಿಲ್ಲ, ಅದೂ ಹೌಂದು. ಗುಬ್ಬೀ ಕಂಪನ್ಯಾಗಿದ್ದೆ, ಮಂದೀನ್ನಗಿಸಿ ಸಾಲಾ ತಂದೆ, ಸಾಲಗಾರರಿಂದ ತಪ್ಪಿಸಿಕೊಳ್ಳಾಕ ಚಾಳೀಸ ಕೊಂಡೆ-ಇದೆಲ್ಲ ಹೌಂದು. ಈಗ ಹೇಳ್ಲಿ ನೀವ್ಯಾರಂತ? ನಿಮಗ ಹೆಸರs ಇಲ್ಲ, ಮನಿಶೇರಿಗಿ ಹುಟ್ಟಿದರ ಹೆಸರಿರತಿದ್ದವು. ನೀವೆಲ್ಲಾ ಈ ಚಾಳೀಸಿಗಿ ಹುಟ್ಟಿದವರು!
(ಉಳಿದ ಮೂವರೂ ನಿಧಾನವಾಗಿ ಕೈ, ಮೊಳಕಾಲು ಊರ ತೊಡಗುವರು.)
ಈಗ ನನ್ನ ಬಗ್ಗೆ ನನಗೇನ ಭ್ರಾಂತಿಯಿಲ್ಲ, ತೀರಸಬೇಕಾದ ಸಾಲಾ ಚಾಕರಿ ಇದ್ದ ತೀರಸ್ತೇನ. ಇಷ್ಟ ಗೊತ್ತಾಗದಕ್ಕ, ನಿಮ್ಮನ್ನ ಎದುರಿಸಲಾರದs ಕಾಶಿ ಜೀವಾ ಕೊಟ್ಲು. ನಾಯೀ ಸುದ್ದೀ ಒಂದ ಕೇಳಿದ್ದಿರೇನೊ! ಅದಕ್ಕ ನಾಯೀ ಮಾಡಿದಿರಲ್ಲಾ? ಮಕ್ಕಳ್ರಾ, ನಿಮ್ಮನ್ನs ನಾಯೀ ಮಾಡಿ ಬಗ್ಗಿಸಿ ಹೋಗತೇನ-
(ಬಾಗಿದವರು ಗುರ್ ಎನ್ನತೊಡಗುವರು.)
ಆದರೂ ಈ ಜಗತ್ತ ವ್ಯಾಖ್ಯಾನ ಮಾಡಾಕ ಹಗರಾತ ನನಗ. ಆದರ ಈಗ ನಾ ಸ್ವತಂತ್ರ, ಮಾಡಿದ್ದಕ್ಕ ಹೆಗಲ ಕೊಡಾಕ ಸ್ವತಂತ್ರ! ಭಾರ ಇಳವಾಕ ಸ್ವತಂತ್ರ! ಕಳಕೊಂಡದ್ದೆಲ್ಲಾ ಮತ್ತ ಗಳಿಸಾಕ ಸ್ವತಂತ್ರ. ಈಗ ನೀವ್ಯಾರೇನೂ ಮಾಡಲಾರಿರಿ. ನಿಮ್ಮ ಮುಂದs ಈ ಮನೀ ಬಿಟ್ಟ ಹೋಗತೇನ. ಹೋಗಾಕ ನಿಮ್ಮಂಥಾ ನಾಯೀ ಅಪ್ಪಣೆ ಬೇಕಿಲ್ಲ. ಹಾದ್ಯಾಗ ಎಡವಿದ ಕಲ್ಲ ತಗದ ಒಗ್ಯಾಕ ಯಾ ಸರಕಾರದ ಅಪ್ಪಣಿ ಬೇಕಿಲ್ಲ. ಎಡವಿ ಬಿದ್ದಿದ್ದರೂ ನನ್ನ ಹಲ್ಲ ಮುರದಿಲ್ಲ. ಮೂವತ್ತೆರಡೂ ಪೂರಾ ಘಟ್ಟೀ ಅವ, – ನನ್ನ ಪಾಲಿನ ಪಂಚಾಮೃತ ಉಣ್ಣಾಕ! ಏs ಹೋಗತೇನ,- ನಾಯಾಗಿ ಅಲ್ಲ, ಮನಿಶ್ಯಾ ಆಗಿ, ಗಂಡಸಾಗಿ! ನಿಲ್ಲಸ್ತಿ ತಾಕತ್ತಿದ್ದರ….
(ಹೋಗುವನು. ಮೂವರೂ ಅವನು ಹೋದ ದಿಕ್ಕಿಗೆ ವೊವ್ ವೊವ್ ವೊವ್ ಎಂದು ಬೊಗಳುತ್ತಿದ್ದಂತೆ)
ತೆರೆ

